
ዐውል 2.00 ነቅፈ18ይት ሰነት ዕልብ 23 አርቡዕ 28 ማዮ 2023

ክል አርቦዕ እብ ትግራይት ለትፈግር ሳምንታይት ጀሪደት

ዓደት ቀብር ወዚር ሕኩማት አቃሊም ምሔርባይ ወልደንኪኤል አብረሀ ተመት
ዓደት ቀብር ወዚር ሕኩማት 

አቃሊም ገዲም ምናድል 
ወልደንኪኤል አብረሀ፡ ርኢስ 
ኢሰያስ አፈወርቂ፡ ወቁላም ሰብ 
ሰልጠት ሕኩመት ወጀብሀት፡ 
ክምሰልሁመ እብ ኣላፍ ለልትዐለብ 
ሸዐብ ዲበ ሻረከው እተ፡ ማሌ 
ዮም 27 ማዮ ሳዐት 10 አዳሕየት 
ዲብ መቅበረት ምሔርበት አስመረ  
ገብአት።

ዲብ ሰነት 1961 ዲብ ሐረከት 
ተሕሪር ኤረትርየ (ሐረከ) እንዴ 
ትነዘመ ስያስያይ ንዳል እግል 
ሕርየት ለአስተብደ፡ ዲብ ሰነት 
1974 ዲብ ስፉፍ ቅዋት ሸዐብየት 
ተሕሪር ኤረትርየ ለተሓበረ 
ምሔርባይ ወልደንኪኤል፡ አስክ 
1979 ዲብ እዳረት ሸዐብ መስኡል 
06 ድዋራት አስመረ እንዴ ገብአ 
ሐቆለ ከድመ፡ ዲብ ሰነት 1979 
ዲበ ገብአ ሙእተመር ተእሲሲ 
መሕበር ሸቃለ ኤረትርየ፡ ርኢስ 
ናይለ መሕበር እንዴ ገብአ 
ተሐረ። አስክ ሰነት 1987 ህዬ 
እብሊ መዝ እሊ ዲብ ቀበት ዐድ 
ወካርጅ ሸቀ። መጥ-መጦር እሊ፡ 
ርኢስ መመቅረሓይት፡ ጅነት ናይለ 

ዐለ መሓብር ሸዐብ እንዴ ገብአ፡ 
ዲብ አደቃብ ነዘሞት ወአፍዘዖት 
ምዋጥኒን ዶር ዛይድ ለወደ 
ምሔርባይ ቱ።

ዲብ አወላይ ወካልኣይ 
ሙእተመራት ነፈር ልጅነት 
መርከዝየት ጀብሀት ሸዕብየት፡ ዲብ 
ሰነት 1994 ዲበ ገብአ ሳልሳይ 
ሙእተመር ህዬ ነፈር ምግባይ 
ምጅልስ ጀብሀት ሸዕብየት እግል 
ዲሞቅራጥየት ወዐዳለት እንዴ ገብአ 
ለተሐረ ምናድል ወልደንኪኤል፡ 
ሐቆ ሕርየት መስኡል በዐል መዝ  
ሚናት ወመዋሰላት በሐር፡ ሓክም 
አቅሊም ምግብ፡ ሰፊር ኤረትርየ ዲብ 
ጀርመን፡ ሓክም አቅሊም ግብለት 
በሐር ቀየሕ፡ ወዚር መዋሰላት 
ወእትሳላት፡ ክምሰልሁመ ወዚር 
ሕኩማት አቃሊም እንዴ ገብአ፡ 
ምን 87 ሰነት ዕምሩ ለ64 ሰነት 
ዲብ አምጸኦት ሕርየት፡ ሕፍዘት 
ስያደት ወበነ ወጠን ለሰበለ፡ አስክ 
አምዕል እስትሽሃዱ ህዬ እብ መሰል 
ሰኔት ለመርሐ ወለከድመ፡ በዐል 
ሐዳር ወአብ ሰለስ ውላድ ቱ። 

ዲብለ እብ ማርሽን ባንድ ናይ 
ሕሽመት አሴራር ለትመረሐት 

ዓደት፡ እብ ስሜት ሕኩመት 
ኤረትርየ - ርኢስ ኢሰያስ 
አፈወርቂ፡ እብ ስሜት ጀብሀት 
ሸዐብየት እግል ዲሞቅራጥየት 
ወዐዳለት - መስኡል ሽኡን ስያሰት 

አሰይድ የማኔ ገብረኣብ፡ እብ ስሜት 
ሕኩማት አቃሊም ሓክም አቅልም 
ዐንሰበ ሰፍሪ ዐብደለ ሙሰ፡ እብ 
ስሜት ዓይለቱ ህዬ ወለቱ መዋሊት 
ወልደንኪኤል፡ ዲብ መቅበረት 

ምሔርባይ ሕቅፍ ዕንቦበ ከረው።
ወዚር ሕኩማት አቃሊም 

ምናድል ወልደንኪኤል አብረሀ፡ 
ዲብ ዮም 24 ማዮ ዲብ 87ይት 
ሰነቱ  እብ ሕማም ለአስተሽሀደ።

ልእኮታት አሰናይ፡ እብ መናሰበት 
34ይ ዒድ ሕርየት

ሜርሐት እማራት፡ 
ጀምሁርየት ሰርብየ፡ 
ጀምሁርየት ሱዳን፡ 
ጀምሁርየት ኒካራግዋ፡ 
ጀምሁርየት ግሪኽ፡ 
መነዘመት ምጅልስ 
ቅራን፡ ማልተ ሞንጎልየ፡ 
እብ መናሰበት 34ይ 
ዒድ ሐይረት ዲብ 
ሸዐብ ወሕኩመት 
ኤረትርየ ልእኮታት 
አሰናይ ነድአው።

ርኢስ እማራት 
መሐመድ ቢን 
ዛይድ አልናይሕያን 
ወርኢስ መጅልስ 
ውዘራት ሓክም ዱበይ 
መሐመድ ቢን ራሽድ 

አልመኽቱም ርኢስ ሰርብየ ኣሌክሳንደር ቩቺች ርኢስ መጅልስ ስያሲ 
ሱዳን ጀነራል ዐብዱልፈታሕ ኣልቡርሃን፡ ርኢስ ጀምሁርየት ኒካራግዋ 
ዳንኤል ኦርቴጋ ርኢስ ግሪኽ ኮንስታንቲን ታሱላስ አሚን ዓም መነዘመት 
ምጅልስ ቅራን ኣንቶንዮ ጉተሬሽ፡ አሚር ሓክም  መልተ ጆን ዳንሎፕ 
ወር ርኢስ ሞንጎልየ ኩሬልሱክ ኡክናን ዲብ ልእከቶም፡ እግል ርኢስ 
ኢሳይያስ አፍወርቂ ዓፍየት ታመት፡ ወእግል ኤረትርየ ወሸዐብ ዐቦት 
ወመትቀዳም ትተምነው።

ርኢስ መጅልስ ስያዲ ሱዳን ጀነራል ዐብዱልፈታሕ አልቡርሃን እብ 
ተውሳክ፡ ፍንጌ ሱዳን ወኤረትርየ ለህሌት ዕላቀት ወሕውትነት ትርድት 
እንዴ ዘክረ፡ እግል ክልኦት ለሸዐብ እበ ነፍዕ መዓወናት ዲብለ ትፈናተ 
መጃላት እግል ልጠወር ለሀለ ምራድ ዐዱ አከደ።

ዒድ ሕርየት፡ ዲብ ድወል ካርጅ እብ ነያረት ልትዐየድ
ዲብ ስዌስረ፡ ከነደ፡ ኣንጎለ 

ወፈረንሰ ለሀለየ ጀልያት 
ኤረትርዪን “መርበይነ ደርዕነ 
እበ ትብል ስቅራት 34ይ ዒድ 
ሕርየት እብ ነያረት ዐየደየ። 

እት ጀኔቨ - ስዌስረ ዲበ 
ገብአ ዝያድ 4,600 ኤረትርዪን፡ 
ዲፕሎማስዪን ወፈተች ኤረትርየ 
ዲበ ሐድረወ ዓደት፡ መስኡል 
ሽኡን ተንፊዚ ሰፋረት ኤረትርየ 
ወሳብት ወፍድ ሕኩመት 
ኤረትርየ ዲብ መነዘመት ምጅስል 
ቅራን ዲብ ጀኔቨ አሰይድ 
ሃብቶም ዘርኣይ ዲበ አስምዐየ 
ከሊመት፡ እግል ሸዐብ፡ ሕኩመት 
ወቅዋት ድፋዕ “አሰናይኩም” 
ሐቆለ ቤለ፡ አምዕል ሕርየት ዲበ 

ሐልፈት ሰነት ለትሰርገለ ሄራር 
ምስል ምሃምነ እንዴ አትመሳኔነ 
ለእንቀይም እተ መናሰበት ክምተ 
አትፋቀደ።

መስኡል ሽኡን ጃልያት 
ወሸዐብ አሰይድ ተልወዴ 
ዮውሃንስ እብ ጀሀቱ፡ እግለ 
ዐዙመት ለገብአት እግሎም 
ወመመቅረሐት ናይለ በራምጅ 
እንዴ ሐመደ፡ ምን አጀኒት አስክ 
ሰብ ዕምር ጥዉል እብ ውሕደት 
ምን ዐየደው ራሐት ለለሀይብ 
ክምቱ ሸርሐ።

እተ አምዕል ለሀ፡ ግድለ ሸዐብ 
ኤረትርየ ለሸርሕ በራምጅ ዓዳት 
ልትቀደም እት ሀለ፡ 24 ማዮ 
ለትወለደው አጀኒት አምዕል 

ተውሊደቶም ዐየደው።
እሊ ክእነ ዲብ እንቱ፡ 

ሰፋረት ኤረትርየ ዲብ ስዌስረ፡ 
ዲፕሎማስዪን ለትፈናተየ ድወል 
ለሻረከው እቱ ናይ ድራር 
በራምጅ ዲብ ዮም 22 ማዮ ክም 
ነዘመት ምነ አካን ለበጽሐተነ 
ሐብሬ አትአመረት።

እት ከነደ ህዬ፡ ዲብ መዳይን 
ቶሮንቶ፡ ሎንደን፡ ሃሚልተን፡ 
ኪችነር፡ ሞንትረያል፡ ኦታዋ፡ 
ቫንኩቨር፡ ዊኒፐግ፡ ዊንድሶር፡ 
ሳስካቱን፡ ካልጋሪ፡ ሃሊፋክስ፡ 
ኤድመንተን፡ ግዋልፍ ወረጃይና 
ለህለው ኤረትርዪን ምን ዮም 
17 አስክ 24 ማዮ ዒድ ሐርየት 
ኤረትርየ ዐየደው።

ነቅፈ፡ ተእሂል ዐማር ድንሽ ልትሀየብ
ውዛረት ሐርስ ዲብ ምዴርየት 

ነቅፈ፡ እት ዐማር ድንሽ ወእዳረቱ 
ለረከዘ ተእሂል እግል ሐረስቶት 
ወሰብ ምህነት ሐርስ ሀበ።

ለተእሂል ዲብ ዐማር ደንሽ 
አግደ ህዬ ዲብ አግቡይ ከዘኖት 
ወእዳረት ቀደም ወግረ አክቤ፡ 
እተክምሰልሁመ መትነፋዕ ሽፍር 
ጠቢዐት ወድድ ሀረሞ ለረከዘ 
ክም ዐለ፡ ለተእሂል ለሀበው 
ሰብ መቅደረት - ምን መክተብ 

መርከዚ ውዛረት ሐርስ አሰይድ 
ተወልደብርሃን ኣሮን ሸርሐ።

ሀደፍለ ተእሂል፡ ለጸንሐ 
አግቡይ ለመድ ዐማር ድንሽ እብ 
አግቡይ ዕልም ለትተለ ሰበት ዐለ፡ 
ለሔሰት ፍገሪት እግል ትትረከብ 
ምኑ ክምቱ ሐበረ።

መስኡል ዐማር ሐምሌ 
ወፍሬታት አሰይድ ኤርምያስ 
አስመላሽ እብ ጀሀቱ፡ ሐረስቶት 
ምስል ድዋሮም ለገይስ ወእተይ ሰኒ 

ለልትረከብ ምኑ ዘርእ ዶል ለሐሩ 
እግል ልትደገጎ እንዴ አትፋቀደ፡ 
እብ ሰብ ምህነት ለትተሀየብ ጎማት 
ወመምሬሕ እብ ዋጅብ ሐቆ 
ትነፍዐው እቡ፡ ምስል ጅህዶም 
ለልትመጣወር እተይ ብርኩት 
እግል ልርከቦ ከም ቀድሮ አብርሀ።

መሻርከት እሊ ለተሀየበ ተእሂል፡ 
ለዐለ እግሎም ፈሀም ለረሽድ ክምቱ 
ለሐበረው መሻርከት፡ ዘርእ ወጂብ 
ወአስማም እግል ልዳሌ እግሎም 
ትፋነው።

ክል አርቡዕ ለትጠ’በዕ ጀሪደት

መዳልያይ፦
- መሐመድ እድሪስ 

ለይኣውት ወአርተዖት
* ዘህረ ዐሊ

* ፋጥነ ኣድም 

ተለፎን፡ 121797/201820 (258)
ፋክስ፡127749፡ ዕ.ሰ.ቡ፡ 247

ተውዝዕ ጀሪደት፡
ተለፎን፡163471-07588045

አትአመሮት፡ 
ተለፎን፡ 125013፡ ዕ.ሰ.ቡ፡ 1284

ግብለት፡ 34ይ ዒድ ሕርየት እብ ነያረት ልትዐየድ
እብ ደረጀት አቅሊም ግብለት 

34ይ ዒድ ሕርየት፡ “መርበይነ 
ደርዕነ” እበ ትብል ስቅራት እት 
ዮም 22 ማዮ ተዐየደ።

እተ ሰብ-ሰልጠት ሕኩመት 
ወጀብሀት ክምሰልሁመ  ሸዐብ 
ብዙሕ ለሐድረ እቱ፡ ዲብ 
ስታድዩም መንደፈራ ለገአ 
በርናምጅ፡ መዕነት ሕርየት ወምን 
አጅለ ለትደፈዐ ዐዉል ወህተ 

ለተአረፈዐ መስኡልየት ለሸርሕ 
ዕፌ ፈን ትቀደመ።

ሓክም አቅሊም ግብለት 
አሰይድ ሀብቴኣብ ተስፋጽዮን እተ 
አስመዐየ ከሊመት፡ ሸዐብ ኤረትርየ 
ዉሕደቱ እንዴ አተረደ ምን 
ጋበሀ፡ ሕርየቱ ክም ረክበ ወእት 
ስያደቱ ክም ሓፈዘ እት ሸርሕ፡ 
ጀለ ሕርየት ለትደፈዐ ዐዉል እብ 
ዐማር እግል ልትረሸድ መስኡልየት 

ክል መዋጥን ክምተ ወደሐ።
ርኢስ መመቅረሓይት ልጅነት 

ዓያድ ናይለ አቅሊም አሰይድ 
አብርሃም ዮሃንስ እብ ተረቱ፡ 
እግል ገማለትለ ዒድ፡ እብ ደረጀት 
አቅሊም ምን 15 ማዮ እንዴ አንበተ 
ለትፈናተ ጽበጥ ለቡ ወራታት ፈን 
ክም ቀደመ ክምሰልሁመ በራምጅ 
ዋርሰ ለሸምል ጽበጥ ገብእ ክምሰል 
አስመነ ሸርሐ።

እት ደንጎበ፡ እት አገረሞት 
ወሰርጎ ናይ እለ መናሰበት 
ካብረት ለሻረከው አጅህዘት 
ሕኩመት፡ ጀብሀት ሸዕብየት 
እግል ደመቅራጥየት ወዐዳለት 
ወወጠንያይ መሓብር ሐመደ።

ለዒድ፡ ምን ለትፈናተየ 
ሙዲርያት ለመጽአው ለሻረከው 
እቱ ትልህየ ቀውምያት፡ እብ 
ለትፈናተ ሀገጊት ዐድነ ለትዳለ 
አሽዓር ወድራማታት እቡ ዳምቅ 
ዐለ።

እብ ደረጀት አቅሊም ቅብለት በሐር ቀየሕ 34ይ ዒድ ሕርየት ዲብ ባጽዕ ተዐየደ

“ መርበይነ ደርዕነ” ሐንቴለ 
ትብል ስቅራት 34ይት ሰነት ዒድ 
ሕርየት፡ እብ ደረጀት አቅሊም 
ቅብለት በሐር ቀየሕ  ዮም 23 ማዮ 
ዲብ ስታድዩም መዲነት ባጽዕ እብ 
ነያረት ተዐየደ።
ዲብለ ውቁላም ሰብ ሰልጠት 

ሕኩመት ወጀብሀት ለሐድረው 
እተ ዓደት፡ ሙዲረት ዓም ቅስም 
ዓዳት ወርያደት አሰይደ ዘይነብ 
ዑመር ዲበ ቀደመተ ከሊመት፡ 
በራምጅ እሕትፋል ሕርየት ምን 
ዮም 10 ማዮ እንዴ አስተብደ እብ 
ናይ ዓዳት ወርያደት በራምጅ ዲብ 
ክለን እዳረት ደዋዬሕ ወምዴርያት 

ዒድ እስትቅላል  ዲብ .ድውል ካርጅ

ዲብ ትርክ፡ ቀጠር፡ ክዌት  
ወድወል ምውዳቅ ጽሓይ አፍሪቀ 
34ይ ዒድ ሕርየት ኤረትርየ 
“መርበይነ ደርዕነ፡ እበ ትብል 
ስቅራት፡  እብ ነያረት ተዐየደ።

አንፋር ጃልያት ኤረትርዪን 
ዲብ ትርክ፡ መዲነት አእስታምቡል 
ዲበ ወደው፡ መሳኒት ኤረትርየ 
ወኤረትርዪን ለሐድረው ዒድ፡ ናይ 
ሕሽመት ቁንስል ኤረትርየ አሰይድ 
መሐየዲን መሐመድ ዲበ አስመዐየ 
ከሊመት፡ ሕርየት ኤረትርየ ዐውል 
ቃሊ ለጠልበት ክምተ፡ እግል 
ገማለተ ለገብእ ዓያድ እሊ ለወድሕ 
ክምቱ እንዴ ሐበረ፡ ከም መዋጥኒን 
ውሕደቶም እንዴ አተረደው 
መሻረከቶም ዲብ በራምጅ ወጠን 
እግል ለዓቡ አትፋቀደ።

ጃልየት ኤረትርዪን ዲብ ቀጠር 
ዲብ ዮም 22 ማዮ ዲብ አደውሐ እተ 
ነዘመቱ መዋጥኒን፡ ወዲፕሎማስዪን 
ወዐዙመት ለገብአት እግሎም 
ለሐደረው ዒድ፡ ሰፊር ኤረትርየ 
አሰይድ ዐሊእብራሂም፡ እተ ቀደመየ 
ከሊመት፡ ጸሓይነ ለበርቀት እተ 
አምዕል ሰበት ተ፡ መዋጥኒን ዲብ 
ዐድ ወካርጅ ዲበ እለ ህለው ምን 
ለሀሉ፡ እብ ሕሽመት ከም ለዐዩደ 
አፍሀመ።

ለበራምጅ ምን ኤረትርየ ለጌሰው 
ለብእቶም ፈናኔን እግሙላም 
ዐለው።

ዲብ ክዌት ፡ ጃልየት ኤረትርዪን 
ዲብ ዮም 23 ማዩ ዲበ ነዘመተ ዓደት፡ 
ብዝሓም መዋጥኒን፡ ዲፕሎማስዪን፡ 
መሳኒት ኤረትርየ ወዐዙመት 
ለገብአት እግሎም ሹሩካም ዐለው።

መስኡል ሽኡን ተንፊዝየት 
ሰፋረት ኤረትርየ እት ክዌት አሰይድ 

ሑመድ ያሕየ ሓሊ፡ እተ ቀደመየ 
ከሊመት፡ ዮም ዓመት ዲብ ዒድ 
ሕርየት ምስል ዝክረት 30 ሰነት 
መትከሳት ሰፋረት ኤረትርየ ዲብ 
ክዌት ምን ሳደፈት፡ ዝያድ ገማለት 
ክም ወሰከት እንዴ ሐበረ፡ መዋጥኒን 
ዲብ ወራታት ዲፕሎማስየት ገቢል 
ወሰርገል በራምጅ ወጠን ዶሮም 
እግል ልቀድሞ ትፋነ።

እት አሜሪከ መዳይን ሲንሲናቲ፡ 
ዴንቨር፡ ፎኒክስ፡ ቱክሰን፡ ኦክላንድ፡ 
ራሊ፡ ወካንሳስ፡ ዲብ ጁበ፡ ዱባይ 
ውቅብለት  ኢማራት፡ ክምሰልሁመ 
ዲብ ቬዬነ - ኦስትርየ ለነብሮ 
ኤረትርዪን፡ ቅየም ወሰዋልፍ ወጠን 
ዲብ አግማም ሐዲስ እበ ለአሰብቅ 
ወእግል ውላድ ካርጅ ምስል ዓዳትነ 
ወሀውየትነ ለለአትእምር በራምጅ 
ዐየደው።

ጃልየት ኤረትርዪን እት ጁበ 
- ግብለት ሱዳን ብ24 ማዮ እበ 
ነዘመቱ እብ ፈን ወዓዳት ለገምለት 
ዓደት እሕትፋል፡ ሰፊር ዮሃንስ 
ተኽለሚካኤል እተ ቀደመየ 
ከሊመት፡ ግርመት ዓያድነ ዕላመት 
ትርድት መጋበሀትነ ክምቱ እንዴ 
ሀድገ፡ ነዋጥኒን እለ ኣትያመ ለሀሌነ 
መርሀለት፡ መትነዛሞም እንዴ 
አደቀበው ግዴቶም እግል ለዓቡ 
አትፋቀደ።

እት መዳይን ዋው፡ተርኬከ 
ወአዊል ናይ ግብለት ሱዳን ለነብሮ 
መዋጥኒንመ ክእነ መስል መዳላይ 
ለቡ ዒድ እስትቅላል ክም ሓለፈው 
ለበጽሐተነ ሐብሬ አትአመረት።

እት ዱባይ ወቅብለት ኢማራት 
ሀዬ፡ እት 23 ማዮ እት ዱባይ 
እተ ወደዉ፡ ምን ክለ ኢማራት 
ለመጽአው መዋጥኒን ለሻረከው 

እቱ እሕትፋል፡ እግል ገማል ሕርየት 
እተ ትነዘመ  በራምጅ ርያደት 
ለተዐወተው ጀዋእዝ ነስአው። 

መመቅረሓይት ሽቅል ሰፋረት 
እት አቡዘቢ አሰይደ ስዒደ ጣሀ፡ 
ሙዲር መክተብ ዓም ቁንስልየት 
ኤረትርየ እ ዱባይ ወቅብለት 
ኢማራት አሰይድ መሐመድ 
መሕሙድ ሰሊም፡ ክምሰልሁመ 
በዐልመንበር ጃልያት ኤረትርዪን 
እት ዱባይ ወቅብለት ኢማራት 
ከሊማት አስመዐው።

እሊ ክእነ ዲብ እንቱ እት 
ወድወል ምውዳቅ ጽሓይ አፍሪቀ 
ሳሕል አልዓጅ፡ ጋነ ወጊኒ ለነብሮ 

ኤረትርዪን ዒድ ሕርየቶም ከም 
ዐየደው ምነ አካን ለበጽሐተነ ሐብሬ 
ተአፍህም።

ጃልየት ኤረትርዪን አሜርክዪን 
ዲብ ኦክላንድ- ካሊፎርንየ እብ 
ጀሀቶም፡ ረስሚ ሰቂልበንዴረት 
ኤረትርየ እት ምህም መባኒ 
ወመትአማር 24 ማዮ ክም 
ወጠንያይት አምዕል ኤረትርየ 
ለተለዩ በራምጅ እሕትፋል ሕርየት 
እንዴ ነዘመው፡ ፍቲ ወጠኖም 
ወሕሽመት በንዴረቶም ለወስፍ 
ጽበጥ ቀደመው።

እምበል እሊ እት ራሊ፡ ድርሃም፡ 
ቻፕል ሂል ወድዋረ ቅብለት 

ካሎራይነ ፡ ሲንሲናቲ - ኦሃዮ፡ 
ዴንቨር - ኮሎራዶ፡ ፎኒክስ ወቱክሰን 
- ኣሪዞነ፡ ክምሰልሁመ ዲብ ካንሳስ፡ 
ላስቬጋስ -አሜርከ ለነብሮ መዋጥኒን 
እብ ጀሀቶም፡ እግለ ዕለት ለበቄዕ 
በራምጅ እንዴ አዳለው ክም 
ዐአየደወ፡ ለበጽሔነ ተቃሪር አከደ። 

እሊ ክእነ እት እንቱ፡ ጃልያት 
ኤረትርዪን እት ቭዬነ- ኦስትርየ 34ይ 
ዒድ ሕርየት እብ ሐበን ዐየደወ። 
በዐል መንበር ጃልየት ኤረትርዪን 
አሰይድ ዑቕባይ አባዲ ሀዬ መዕነት 
ሕርየት ወጀላሀ ለትደፈዐ ዐውል 
ቃሊ ለትሸሬሕ ከሊመት አስመዐ።

እብ ነያረት እት ልትዐየድ ክምሰል 
አስመነ እንዴ ሐበረት፡ አዳወሮት 
ለዘት አርዛቅ በሐር እብ አጀኒት፡ 
ዕፌ ሐረከት ክላስትኒክስ እብ ደረሰ፡ 
ዕፌ ዓዳት እብ ቅዋት ድፈዕ  እግል 
ሸዐብ፡ ዳሳት መዐየ ወዕፌ ማርሽን 
ጄሽ ወባዛር  ክፋል ናይለ በራምጅ 
ክምሰልቱ ሸርሐት።
ሓክመት አቅሊም ቅብለት በሐር 

ቀየሕ አሰይደ አስመረት አብርሀ ህዬ፡ 
ሸዐብ ኤረትረይ ዓድል ንዳሉ እግል 
ሕርየት እግል ዐወቶት ወስያደቱ 
እግል አድመኖት ለደፍዐዩ ዐውል 
ቃሊ እንዴ አሸረት፡ እብ መቅሬሕ 
ሸዐብ ወቅዋት ድፈዕ ልሰርገል ለህለ 

በራምጅ ዐማር፡ እብ ዋይዲባት 
አባያም እግለ ተዐንቀፈ አብካት 
አብካት ዲብ ሰርገሎት ዶሩ ለአገዴ 
ክምሰል ህለ እንዴ ሸርሐት፡ ዒድ 
ሕርየት እግል አግመሎት ዶር እግለ 
አግደው ጀሃት ሐመደት።
ለዒድ፡ እብ ዐስከርያይ ማርሽን 

አንፋር ቅዋት ምድር፡ ቅዋት ጀው 
ወበሐር፡ ናይ ዓዳት ወፈን መዳሊት፡ 
ክምሰልሁመ ሐረከት ክላስተኒክስ 
ጋምል ወንዉር ዐለ።
እሊ ክእነ እት እንቱ፡ እብ መናሰበት 

34ይት ሰነት ዒድ ሕርየት ለትዳለ 
ካርኒቫል ዓዳት ዲብ ዮም 22 ማዮ 
ዲብ አግደ ሸዋሬዕ መዲነት ባጽዕ 
ቀርበ።
እሊ እብ መዓወነት ቅስም ዓዳት 

ወርያደት አቅሊም ቅብለት በሐር 
ቀየሕ ወእዳረት መዲነት ባጽዕ 
ለትዳለ እብ ናይ ዓዳት ለበብስ 
ወትልህያታት ቆምያትነ ለገረመ 
በርናምጅ፡ እብ መሻረከት መዐየ 
ስካን ስለስ እዳራት ደዋዬሕ፡ ደረሰ፡ 
ሸቃለ ወአንፋር ጄሽ ምን ባካት 
ሲነመት ስጋለት አስክ ትምሳል 
ሹሀደእ ጥዋሎት ቱ ለገብአ።

ዐብደለ መ/ዐሊ (መዐልም)

ምን ሰኣል ዐስር ሖል፡ ፈጅአት ሐቴ ዶልምን ሰኣል ዐስር ሖል፡ ፈጅአት ሐቴ ዶል

አናመ ምስለ ሕድድት ቅድረቼ 
እት ክቱብ ዐፎ እንዴ እጠልብ፡ 
ቀደም እሊ እት ሰነት 2006 
ምስል ወድ ፈሲለትነ ለዐለ ሰሕፊ 
አማኒኤል ተክሌ፡ ስድፈ እት 
ደቀምሐሬ ክምሰል ትራከብነ፡ ዲብ 
ሳወ እት መህረጃን ሸባባት ሓምድ 
(ዋርሳይ) ለልብል ክቱብ ክምሰል 
ከትበ ወፍንቱይ ክብቴ ክምስል 
ረክበ እቡ ዳግም እግልዬ ዐለ። 
እብ ሽሂድ ሓምድ መሐሙድ ህዬ፡ 
አነ እብ ክቱብ ብዞሕ መዕሉማት 
እግል ሀቡ ትሰአሌኒ። 

አናመ እብ ጅሀቼ ግድም 
ቅድረቼ በለስኮ እቱ ወአክል 
አሕድ ከልፍየት ሓምድ 
መሐሙድዑመር ለለአምር እግል 
እርከብ አንገዋጌ ዐልኮ፡፡ እንዴ 
ይእረክብ ህዬ ዐስር ሖል አዱርኮ። 
ሐቆ እለ ህዬ አምዕል ሐቴ ስድፈ 
አስመረ ጋይስ እንዴ ዐልኮ፡ አስክ 
አካነት ሽቅልዬ እት አቀብል እት 
ካይ ሑጸ ዝላም ሰበት መጸአተኒ፡ 
አስክ አካነት መጸሀይ እግል 
አወልጥ አጅበረት እቼ። 
ለእቱ አወለጥኮ መዐስከር፡ ምን 

ሽሂድ ሓምድ መሕሙድ ዑመርሽሂድ ሓምድ መሕሙድ ዑመር

ምን ድገለብ አስክ ድማን ዐብደለ መሐመድዐሊ፡ሽሂድ ሓምድ ቀይሕ፡ ሽሂድ ዑስማን መሓመድ ዓሊ፡ሽሂድ ኣድም መሓመድ (ኪና) ማዕርነት ሰረቐምን ድገለብ አስክ ድማን ዐብደለ መሐመድዐሊ፡ሽሂድ ሓምድ ቀይሕ፡ ሽሂድ ዑስማን መሓመድ ዓሊ፡ሽሂድ ኣድም መሓመድ (ኪና) ማዕርነት ሰረቐ

18ይ ወናይ ደንጎበ ክፈል
ክሉ ለአዳም እብ ስድፈት ለእት 
ጀፈሩ ትገሴኮ ነፈር በዲር ምን 
ጠቢዐቼ እብ ዐዶታት ምንዲመ 
ይእሰአል፡ ወደለ ታሌኒ ክምሰል 
ኢመትሐሳር ለተርጅመ ጠቢዐቼ፡ 
እትለ አምዕል እለ እንዴ በጽሐኮ 
እግል እሰአሉ ሐንገልዬ አማውር 
“ትሰአል” እቡ አጅበረ እቼ። 
ስብሓን አላህ! አናመ እግለ 
አማውር ለሐንገልዬ ሀቤኒቱ፡ እቱ 
ምስል ደሚርዬ ሐቆለ ለወዴኮሀ 
መክሐደ ወሞጎት፡ አማውር 
ትእዛዝ ሐንገልዬ እንዴ ትከበትኮ 
እግል እሰአል አፉዬ ፈትሐኮ።
 
“ምን ልብሉከ ወድ አብ? ወወድ 

አዪ አርድ እንተ?” እቤሉ። ለእት 
መስከቡ ከምሰል ቀጥፈት አስዋር 
ለመጽአኩዎ ነፈር፡፡ ምነ ምጽአቼ 
ለተአኬ ወድ ምን እንተ? ወወድ 
አየ አካን? ለእቤሉ ነፈር ህቱመ 
ሰኣልዬ እብ አከይ ደሚር ወአከይ 
በሊስ እንዴ ኢለሀዪቡ፡ እብ ዕሽረት 
ወሕሽመት እብ ክእኒ በልሰ እቱ፦ 
“አይወ! አነ፡ እድሪስ ኣድም 

እትበሀል ወዐጄ አፍዐበት ቱ” 
ቤሌኒ። ከትም ብህል እት እንቱ 
ትፋጠኔኒ።
አናመ ግድም ለእግሉ እትሰአል 

በኪት ወስዒድ ሰበት ረከብኮ 
እንዴ አትሌኮ እብ ክእኒ ሰኣል 
ደገምኮሁ፡ “እድሪስኣድም ስሜትከ 
ሌጣተ?” እቤሉ ከእግል በሊሱ 
እስመዕ አዜመ ትጸበርኮሁ። 
ህቱመ ስሕቅ እንዴ ቤለ ሐቆለ 

አግመመአ እግልዬ፡ “ኣቤ” ቤሌኒ 
ክምን ሐዲስ አፍሁ አትባርሀ 
አዜመ። 
 አነ እግል ሓምድ መሐሙድ 

ሑሁ ምዕባዩ እድሪስኣድም 
ክምሰል ልትበሀል አምር ሰበት 
ዐልኮ፡ ምግሳይዬ እንዴ ቀየርኮ 
ሰኒ ትፋጠንኮሆ። ሐቴመ ትምስል 

ምስል ሽሂድ ሓምድ መሐሙድ 
ለተአትማስሉ ክምሰል አለቡ 
ትበየነ እግልዬ። እብ ብጥረቶም 
የም አሕድ ኢኮን፡፡ ሽሂድ ሓምድ 
ብጥረቱ 1.77 ምትር እት ገብእ 
እድሪስ ኣድም ምግባይት ብጥረት 
ቱ። 

አልምህም እት ለበዝሐ ጠባይዖም 
ልግበእ፡ ወለ መካልቆም ፍንቲቶም 
ብዞሕ ቱ ለዐለ። ለናይ ክልኢቶም 
ቃስም ምሽተረክ ውላድ ዎሮት 
እናስ ወዎሮት ርሕም እብ 
ግብአቶም ሌጣቱ።
ላኪን ኖሰ ለነፍስ ሰበት ተአስእል 

እንዴ ይእትረደድ፡ “ወድ አቡዬ 
መሐሙድ ወድ ዕመር እንተ”? 
እቤሉ ከአቅመትኮሁ። 

“አይወ” ቤሌኒ ምን ሐዲስ እግል 
ሳልስ ዶል። እትለ ለልአትፈክር 
ጋር ህለ ምንዲ ገብእ፡ አነ እብ 
በይንዬ ኢኮን ለበከት መተኣማር 
ምስለ ሑለ እፈትዩ መልሀዬ ገበይ 
መትኣማር አጣፍሕ ለዐልኮ፡ እንዴ 
ሽዑር ደሚርዬ ዳረኬኒ፡፡ ህቱመ 
እት ደሚሩ ለለአተውርድ እግሉ 
ለዐለ ሰኣል ደሚር ዐለ። “እሊ 
ልትሰአለከ ለህለ መልሀይ ሓምድ 

ሑከ ዐብደለ መዐልም ቱ” ልቡሉ 
ዐለ መስለኒ።

እንዴ አትለ ህዬ እብ ክምእኒ 
ትሰአሌኒ “እንተ ህዬ ምን 
ትትበሀል”?  እት ልብል ሰኣል 
ወርወረ እቼ።

አነ ሐቆለ ምስልዬ ዐለ መልሀዬ፡ 
ወአነ ወህቱ እት ዳይ ወጠን 
እት ከደን ተኣመርነ ወእቱ ሰበት 
ሐደኮሁ፡ “ግድም ነፍስ ለለአምረኪ 
የሀለ” እቤለ ከእብ ደሚርዬ እት 
አተግዴዕ፡ ሐንገልዬ ጀልበት 

ሓይሳም ቄርአት ኤረትርየ 
ሐዳስ፡ ዲበ ሐልፈት ናይ ዕለት 
21/05/2025 ጥብዐትነ “ምን 
ሰኣል ዐስር ሖል፡ ፈጅአት ሐቴ 
ዶል” እበ ልብል አርእስ ትተላሌ 
ለዐለት ቅሰት 17ይ ወናይ 
ደንጎበ ክፋል ብህላመ ክም ዐልነ 
ልትዘከር። ምናተ መከምከሚ 
ናይለ ቅሰት ታርፍ ሰበት ዐለ 
ሳምሑነ ዲብ እንብል፡ ናይ ደንጎበ 
ክፋለ ቅሰት ዲብ እሊ 18ይ ወናይ 
ደንጎበ ክፋል ታብዕዉ እንብል።

ስርቤብ ወሰፈላል እቱ ምግሳዩ 
አጥፍሐ እግልዬ፡ ከምነ ህጅክነ እብ 
ሽዕር ዝክሪያት ወከያል ምሳፈት 
ሰኒ ረያም አሪምኮ። ሳምሑኒ ላኪን 
እግለ እብ ሕሸመት በሊስ ሃይብዬ 

ለዐለ ሑ መልሀዬ እድሪስኣድም 
መሐሙድ ዕመር እት ሰኣሉ 
እግል እብለስ ኢተአከርኮ። 
በሊሼ ሐጪር እት እንቱ ክምእኒ 
ልብል ዐለ፥ “እግልዬ ኢተአምረኒ 
እድሪስኣድም” እቤሉ። 

ስሕቅ ሐቆለ ወደ እግልዬ፡ 
እድሪስኣድም እንዴ አትለ፥”እንተ 
መልሀይ መርሑም ሓምድ ሑዬ 
እግል ትግበእ ቱ፡፡ መዐልም 
እንተ?” በልሰ እቼ። ስብሓን 
አላህ! አነ ገሮብዬ ሸዕሊለት 
ዐርገቱ። ጋሻይ ሽዑር ክሉ ገሮብዬ 

ወረ ምንዬ። እተ ዶልዬ ቅሰት 
ሐያት ሽሂድ ሓምድ መሐሙድ 
ወቅተ አዜ ተመ እቤ! ወቀለምዬ 
ሀረስኮ። (ምን ሰኣል ዐስር ሖል፡ 
ፈጅአት ሐቴ ዶል!) አርእስ 
ክቱብዬ ወዴኮሀ።

 እለ ቅሰት እለ፡ እህትማም ሃይበ 
እት አነ እሰልፍ እድሪስኣድም 
ለአነ ሐዝዩ መዐሉማት እብ ሻፍግ 
ይሀቤኒ። ሐርመ ምን ዮም እት 
ዮም እት እነክስ፡ ህቱ እግል 
ኖሱ ለእቱ ዐለ ሽቅል እንዴ 
ሐድገዩ ጌሰ ወኢትርኤነ ሐቆሀ፡
፡ እብለ ህዬ ቅሰት (ምን ሰኣል 
ዐስር ሖል፡ ፈጅአት ሐቴ ዶል!) 
እግል እክተብ ቀለምዬ ወወረቀቼ 
ትማጤኮ። 

ግድም ላመ ሑዳይ መዕሉመት 
ክምሰል ሓምድ ዎሮት ውላድ 
ሐድገ፡ ወአዜ እት ተሰነይ ህለ፡ 
ወአቡዬ መሐሙድ ክምሰል 
ትወፈ፡ ወገሌ ተየልል ዐድ እግል 
ልድግም እግልዬ ለቀድራመ 
እድሪስኣድም መሐሙድ ዕመር 
ቱ። 

አይወ! ቅሰት ምን ሰኣል ዐስር 
ሖል፡ ፈጅአት ሐቴ ዶል! እግል 
ሲረት ሑዳም ለረፍዐት፡ ወሲረት 
ብዝሓም ለትረሰዐት እግል ትግበእ 
ትቀድር፡፡ ላኪን ወድ ሚን ኣደሚ 
ጋምም ሰበት ቱ፡ ላመ እግለ 
ወዴ ወለአወቄ ትገምም ምኑ 
ኢትጽበጦ እቼ።

 እስትሽሃድ እግል ፍቴሕ 
ሕርየት ወዐቂብ ስያደት! ላመ 
እት ሲረቶም ሀደግኮ፡ ብዞሕ ናቅስ 
ምንዬ ክምሰል ህለ እት አምር፡ 
ሕድት ቅድረቼ ወዴኮ እብል።

ሹሀዳነ እት አልባብናቱ 
ሕሽመቶም! ስሜቶም ወዝክረቶም 
ለዐል ርፍዕት እት እንተ ትንበር!



ሳልሕ ገመ

44ገጽገጽ1818ይትይት ሰነት ዕልብ 23 ሰነት ዕልብ 23 አርቡዕ 28 ማዮ 2025አርቡዕ 28 ማዮ 2025

ዳሳት ምዴርየት አበሻውል ዲብ ዒድ ሕርየቱ
መሰውር፦ አብርሃም በየኔመሰውር፦ አብርሃም በየኔ

ጅምዐት ዮም 23 ማዮ 2025 
ሸዐብ ምዴርየት አበሻውል ክም 
ክለን ምዴርያት እብ ዒድ ሕርየት 
እግል ለአሕተፍል ወምን ጂል ዲብ 
ጂል ሕሽመቱ እበ ለልአርኤ ንዛም 
እግል ለአውርስ ዲብ ሰለስ አካን 
በህለት ዲብ እዳረት ጨርሒ፡ ዲብ 
መድረሰት ዶገሊ ወዲብ ባካት 
ጃሜዕ መደሽቶ ዳሕየት ሐዲሽ ዐዲ 
ዳሳቱ እንዴ ጣነበ እብ ሕበር ዒዱ 
ለልአገምል ወለነውር እተ አምዕልተ 
ለዐለት። ሰሕፍዪን ጀራይድ ኤረትርየ 
ህዬ፡ ዲብ ምዴርየት አበሻውል ገብእ 
ለህለ አምሐባር እግል ንወስቅ ሰልፍ 

ዲብ ዳስ ዳሕየት ጨርሒ በጽሐነ። 
ቀደም ክሉ እህትማምነ ለጀዝበ 
ሸይ ህዬ ቀደምለ ዳስ እብ አስዩፉ 
ወግራዴታቱ በርጅ ለዐለ ሸዐብ ቱ። 
እሊ በርጅ ወሕላይ እሊ ህዬ፡ ዒድ 
ሕርየት እግል እሊ ገቢል አክል አየ 
መዕነት ወቀሎት ክምቡ ምነ ሽዑሮም 
ወፈርሐቶም እግል ንፍሀሙ ቀደርነ።

ሕርየትነ እግል ትትረከብ 

አሰይድ፡ ዛህረዲን ዐሊአሰይድ፡ ዛህረዲን ዐሊ

አሰይድ ከፈላ ንግሩአሰይድ ከፈላ ንግሩ
አሰይደ ፣መኣዛ ምክኤለአሰይደ ፣መኣዛ ምክኤለ

አሰይደ አሚራ ዐብደላአሰይደ አሚራ ዐብደላ

አሰይድ እብራሂም ጃብርአሰይድ እብራሂም ጃብር

አሰይድ ሰለሙን ግርማይአሰይድ ሰለሙን ግርማይ

አሰይደ ኮከብ መርሀይአሰይደ ኮከብ መርሀይ

አሰይደ በናት በርሄአሰይደ በናት በርሄ

ለደፍዐናሁ እስትሽሃድ፡ ሐክር፡ ሐብስ፡ 
ልጁእ ወመትሻዕታር ዮም ክም 
አባሬነ ምኑ ለንትረስዑ እንዴ ኢገብእ፡ 
ለልአምሩ ወለዐለ ዲቡ ዝክርያቱ 
እግል ለአጀድድ፡ ወለ ሐር ዲብ ዘበን 
ረህየት ለትወለደ ጂል ሐዲስ ህዬ 
ምን ቀዳምያም አበችቱ ወአብዕቦታቱ 
እግል ለኣምሩ ወልፍሀሙ ክልዶል 
ገለድነ ለነአትሐድስ እቱ ዒድቱ -24 
ማዮ! 

ምዴርየት አበሻውልመ ክምለ 
እት ክለ ዐድነ ገብእ ለህለ እብ 
ንዙም አግቡይ ንኡሽ ወዐቢ፡ አንስ 
ወተብዐት ዲበ ለትዳለ ዳራት እንዴ 
አምሐበረ፡ ክል ሴክናይለ ምዴርየት 
ለልአግርስ እበ ገበይ እግል ትግበእ 
ብዞሕ ተዐብ ወጅህድ እግል ዝያድ 
ወሬሕ ለገብእ ወክድ መዳሊት እንዴ 
ተሐለፋ ቱ ዲብ ዒድ ለትበጸሐ። ዲብ 
አፍለ ዳረት ለዐለ በርጅ ወሕላይመ፡ 
እሕትፋል ሕርየት ኤረትርየ ዲብ 
ቀበትለ ዱሉይ ለዐለ  ዳስ ገናድ  
ክም አተ  ግሱል ለዐለ ብጣሩ ገብአ 
ወእብ ሕበር ክሉ ምስል ሰሴዕ፡ 
ሐሌ ወልትሳረር ርኤናሁ። ሐቆሀ 
ለመናሰበት ፈረሕ እግል ከሲተ 
ሙዲረት ምዴርየት 

አባሻውል አሰይደ ሳረ 
ተስፋሚካኤል ለብእቶም ዐባዪ 
ጋሺታት አካኖም ክም ጸብጠው፡ 
አሰይድ ኢብራሂም ጃብር መስኡል 
እዳረት ደዋዬሕ ጨርሒ ምዴርየት 
አበሻውል እለ ለተ’ሌ ከሊመት 
ቀደመ።

“አሰናይ ደሐን መጽአኩም፡ ዮም 
ሸዐብ ኤረትርየ ዲብ ዐድ ወካርጅ 
ዒድ ሕርየቱ ክ’መ ናይ ዲማሁ ወምነ 
እበ ተሐይስ ለትወቀለት ደረጀት 
ለዐይድ እተ ለህለ አምዕልተ። 
እግልሚ፡ እግል ሕዝየተ ለትኬለመት 
መራር እንዴ ከህለ እብ አስተሽሀዱ 
ለረክበየ ሰበትተ። ሐቆ ሕርየት’መ 
እግል ስያደት ለትደፍዐዩ ተበን 
ወእግል ዐማረ ለአወቅዩ ለህለ 
ካድም ተኣመርተ ሕሽመት ሕርየቱ 
ወቅየሙቱ።

ሸዐብ ኤረትርየ ተጠውር እብ 
ካድም ወመዕጸም እንድኢኮን፡ 
አዝናብ ብዕዳም እንዴ ገብአ ኢኮን 
ለልአመጽኡ፡ ሰበቡ ሐን ረሕመት 
ብዕዳም ናይ እቅትሳድ ትግበእ 
ወስያሰት ዐቦት ክም ኢትትአከድ 
ሰበት ለአምር፡ ምን ብዕዳም እንዴ 
ኢልታኬ መቅደረቱ ወመትሰባሉ 
እንዴ ጀምዐ እግል ክሉ ለሳድፍ 
ዋይዲባት እንዴ ጋብሀ እላተ ዐዱ 

ጀዚረት ሰላም እንዴ ወደየ ተአሴርር 
ህሌት። 

እሊ አዜ እንርእዩ ለህሌነ ናይ 
መስኡሊን አቶብየ በርጠጣዕ ወዐስር 
ቅሽን ነስእ ክሉ ሰምዑ ወልርእዩ 
ለህላቱ። ሕነ ህዬ፡ ምን ተእሪክ 
አበችኩም ወአብዕቦታትኩም ድረሶ 
ምን እምብሎ’መ ካፊቱ።

ኤረትርየ እብ ፈድል ውላደ 
ወሰብአ ግረ ለተአቀብል ኢኮን። 
እሊ ዒድ እብ ክእነ ለትመስል እግል 
ነዐይዱ እብ ማሎም ወቅወቶም 
ለጀህደው ሸዐብ ውለጅነት ዐያድ ህዬ 
ሐምዴ ትብጽሖም”ቤለ።

እት ዳሕየት ጨርሒ ዒድ 
ሕርየት እግል አግመሎት እት 
ወጅሆ ለጸንሐውነ መመቅረሓይት 
ሽቅል ጨርሒ አሰይደ መአዘ 
ሚክኤል፡ አሰይድ ሰለሙን ግርማይ 
ወአሰይደ በናት በርሄ ዒድ ከአፎ ህለ 
ወለገብአ እሉ መዳሊት ሚ መስል 
እት እንብል ስእላሞም ዐልነ። “እሊ 
ትርእዉ ዳስ እግል ኒዴ መሻረከት 
ስካን ጨርሒ ሰኒ ውቅል ሰበት ዐለት 
ቱ። ስካን ጨርሒ ምን ጠቢዐቶም 
ክም ሙጅተመዕ ናይ ሕበር ሐያት 
ወምስል እት ክል ወራት ቅንጸት 

ለፈቱ ቶም። እብ ፈድል ወቀዮም 
ህዬ፡ እሊቱ ዒድ ሕርየትነ ንዋይ 
እንዴ ሐረድነ፡ አብዐኬ ወስወ እንዴ 
አዳሌነ ወዳስነ እንዴ ሰርጌነ ምስል 
ንተልሄ ወንትለወቅ ህሌነ። መዕነት 
ናይ እሊ እንዴ ትከምከምነ ክልኦርት 
ወራት ቤቱ ወዳሩ እንዴ ሐድገ 
ምስል ነዐይዱ ለህሌነ ዒድ፡ ምን ኬን 
ብላዕ ወስታይ እሊ ዒድ ክልወክድ 
ተ እት ሰኔ ወገርም ምን አጅያል 
ዲብ ሓርያም እት ልትወራረስ እግል 
ልትዐዴ ለአመማቱ። ክም እለ እግለ 
ትርእዉ ህዬ፡ ዝያደት ለንኣይሽ ክም 
ፈርሖቡ ጋብእ ህለ”ቤለውነ።

ደርብ ዳሕየት ጨርሒ አስክ ዳረት 
ምግባይ ሰከን ምዴርየት አበሻውል 
ተሐረክነ። እለ እዳረት ደዋሒ ዲብ 
መድረሰት ዶገሊ ጅምዕት ጸንሐተነ። 
ብዕድ ሰኣል እንዴ ይእንወስክ ህዬ፡ 
ዒድ ከአፎ 

ክም ሀለ እግል መመቅረሓይት 
ሽቅል እዳረት ደዋዬሕ ምግባይ-ሰከን 
አባሻውል አሰይድ ኮከብ መርሀይ 
ወነፈር ልጅነት ዓያድ ናይ ዳሕየት 
አሰይድ ዘህረዲን ዐሊ ሼክ ማይክረፎ’ነ 
ወጀሀነ። ህቶም እንዴ ኢበልሶ እትነ 
ፈርሐቶም እት ወጅሆም ወዲበ 
ብያቲሁ እንዴ ጸብጠ ዲብ ሰፍ ባጥር 
ለዐለ ሸዐብ ፈሀምናሀ። በሊሶም ምን 
አፉሆም እግል ንስመዕ ላኪን ለበክት 
እግሎም ሀብናሁ። “እሊ ዒድ ምን 
ናይ በዲር ዝያድ ለሔሰት ገበይ እበ 
እግል ነዐይዱ ቀደርነ፡ እሊ ህዬ ሸባብ 
ናይ እለ ዳሕየት ወአንሳት ዲብ ነዲቅ 
ወግርመት እሊ ትርእዉ ዳስ ዐቢ፡ 
ክምሰልሁመ ሸዐብ እግል ልብልዑ 
ወልስተዩ ዱሉይ ለህለ ነበሪት ወስተይ 
እግል ልዳሌ ካድም ውጁህ ምን 
ወደውቱ ክሉ ክም ለአተግኔዕ ጋብእ 
ለህለ። ርሳለት ናይ እሊ ዐየዶት 
ሕበር ህዬ ፍጉር ሕርየት ኤረትርየ 
ለትበሸርነ እተ አምዕል ዲመ ዳይም 
እግል ነአግምላ ቱ ለሀደፉ። 

እት ኣክር ለበጽሐናሁ ዳስ 
ናይ ዳሕየት ሐዲሽ ዐዲ ምዴርየት 
አበሻውልቱ። ዲብ እሊ ዳስ 
ለረከብናሆም አሰይድ ከፈላ ንግሩ 
ወአሰይደ አሚረ ዐብደለ፡ “ክም እለ 
ትርእወ ሸዐብ እብ ምራዱ፡ እብ 
ማሉ ወለህበቱ ዒድ ሕርየቱ ሕበር 
ለዐይድ ህለ። ምን ሖል እት ሖል ህዬ 
እብ ፍንቲት ነያረት እግል ለዐይደ 
ለልታከየ አምዕልተ። እለ ፈድል 
ሹሀደ ለረከብናሀ አምዕል ለመጤ’ነ 
ካልቅነ ህዬ ነሐምድ! ሕኩመትነ 
ወቅዋት ድፋዕነ ዲመ ልንበሮ 
እግልነ፡ እለ አምዕል እለ እት ሰላም 

ካምለት እግል ነዐይደ ለመርሐውነ፡ 
እብ ለውቀት ነዐደ ለህሌናመ፡ ሰላም 
ለርትመደደት ዲበ ወጠን ሰበት ህሌት 
እግልናቱ። ሰበት እሊ፡ ሕኩመትነ 
ወቅዋት ድፈዕነ፡ ዲመ ህቶም መርሖ 
ወሕነ እንተሌ ሊዴነ፡ ውሕደትናመ 
ለዓያነ ምን እሊ ልትበገስ!” እት 
ልብሎ፡ ምን ጂል ዲብ ጂል ክልዶል 
እት ትትዐየድ እግል ትንበር ክል 
መዋጥን ዲብ ወጀሆት ወአውረሶት 
ታሪክ እግል ውላዱ ሐዞቱ ወተረቱ 
ውቅል እግል ትግበእ ለአትፋቅዶ።

መሐመድ እድሪስ

ለናይ ደንጎበ ወራር

አንፋር ናይለ ዲብ ቅብለት 
ምፍጋር ጸሓይ ሻፈት ለዐለት 
ፈሲለት ሀንደሰት እግለ ዲብ 
መደት ፊራሮ በሐር ነጋሽ (8ይ 
ወራር) ምን ዮም 10 ኦክቶበር 
1985 አስክ ካቲማ ናይለ ናይ 
ደንጎበ ወራር፡ ዮም 4 ወሬሕ 
12 ለአከትም ሕሊል አልጌነ ምነ 
ገብአ ወራታት ሀንደሰት ገብእ 
እቱ ለዐለ አግደ ሕሊል ቱ። እሊ 
ሕሊል እሊ ቀደም እላመ ዲብ 
መደትለ ሐልፈ ወራራት ብዙሕ 
ምስተንክራት ጋብእ እቱቱ። እት 
መደት ሳድስ ወራር ወግራሁ 
ለዐለ አውካድ ዲብ እሊ ሕሊል 
እሊ ገብእ ለዐለ ወራታት ሀንደሰት 
ለዲብ ቀብር ወአት ሻፈት ለዐለት 
ፈሲለት ሽሂድ ዐብደለ ስሌማን 
ልሰርገል ዐለ። ዲብ መደትለ ናይ 
ደንጎበ ወራር ባሕሪ ነጋሽ ህዬ 
ፈሲለትነ ፈሲለት እመሀ አርኣያተ 
ዲብ ቀብር ወአት እንዴ ሸፈት 
ለናይ ደፊን ወአፍጋር አልቃም 
ወቀይ ትሰርግል ለዐለት።  

እትሊ ወክድ እሊ፡ ለፍንጌ ጄሽ 
አባይ ወጄሽነ ለዐለ ወጄሽ አባይ 
ሻፍፍ እቱ ለዐለ ዐነክል ከረ ተበ 
ወዲ ገብሩ ወተበ ሰላም፡ እበ ዎሮ 
ምናድሊን ሻፍም እቱ ለዐለው 
ተባታት ሰማይ ወመግዛእት እበ 
ብዕድ ለህለ ዎሮ ኪሎሜተር 
ለኢበጽሕ ጨባብ አካን ደባባት 
አባይ ድፍዓትነ እንዴ ካየደየ 
ዲብ ድጌነ እግል ልሕለፍቱ 
ኣምም ለዐለ። ደባባት አባይ ህዬ 
እግል እሊ መሓዝ እሊ እንዴ 
ሐልፈ ሰዋትር ምናድሊን ዲብ 
ብቆት እግል ልካሬ ሰበት ቀድር 
ለዎሮ ወአግደ ደማን ለለሀይብ 
እት ረአስለ ዲብ ሰዋትር ሻፍፍ 
ለዐለ ጄሽነ እብ አልቃም እግል 
ልትከለብቱ ለዐለ።

ለእብ ጽልመት ምን ቀብር 
ወኣት ዲብ ትትበገስ ዲብ 
እሊ መሓዝ እሊ አዳም፡ ደባብ 
ወመካይን ዲብ ደፍን ትትመዬ 
እቱ ለዐለት ውሕደት ሀንደሰት 
ህዬ አስክለ ወራር ፈሽል ዕርፍ 
ወሰካበት ለለሀይብ ይዐለ። 
እብሊቱ ህዬ ለመብቅያይ 
አልቃም እብ ሴር ዲብ ሕድ 
እንዴ ትለጠመ ወትካተረ ድድ 
አዳም ምቀደም ወድድ መካይን 
ህዬ ግራሁ ምን አመቅረብ አስክ 
ጽብሕ ምድር ለእንጸንሕ እቱ 
ወክድ ቱ ለዐለ። እሊ አልቃም 
እሊቱ ህዬ ደማን ምናድል እንዴ 
ትበሀለ ላሊ እብ ግዲደ ክምሰል 
ሐፋር ገናይዝ ምድር ቀደሽ 
ዲብ ነአብል እት ደፊን አልቃም 
ንትመዬ እቱ ለዐልነ ወክድ 
ቱ። ምድር ክምሰል ጸብሐ ህዬ 
ፈሲለትነ አርድ ሐቆ ጸብሐ ምነ 
ዲብ ሕግሰ ሽእጋም እቱ ለዐልነ 
ተበት ሰላም ጄሽ አባይ እግል 
ኢልክሸፈነ ወእቡ ዱሉይ ለዐለ 

ፈሲለት ሀንደሰት (ቀብር ወአት 1985)ፈሲለት ሀንደሰት (ቀብር ወአት 1985)

7ይ ወናይ ደንጎበ ክፈል7ይ ወናይ ደንጎበ ክፈል መዳፍዕ እግል ኢልትለቀመነ 
ሰበት እንፈርህ አጊድ በጊድ 
ዲብለ እሙር መዐስከርነ ቀብር 
ወአት ነአቀብል ዐልነ።

እሊ እብ ከም ሓይል ማይል 
ወመትሰባል ሀንደሰት ልደፈን 
ለዐለ አልቃም ህዬ እግለ ዲብ 
ድፈዕ ሻፋም ለዐለው ምናድሊን 
ደማን ወሰካበት ከልቅ እቶም 
ዐለ። እሊ ባካት እሊ ፍንጌ 
ክልኦት ድፍዓት (ናይ አባይ 
ወምናድሊን) ስበትቱ እብ ዕን 
ረአይ አደሐ ተወዝ እንዴ ትቤ 
አልቃም እግል ትቅበር አው 
እግል ተአፍግር እቱ ለልትቀደር 
ኢኮን። ሰበቡ ክሉ መዳፌዕ 
ወሞርታራት አባይ እሱር እቱ 
ሰበት ዐለ። እብሊ አስባብ እሊ 
ህዬ ክሉ ወራታትነ ምን ገጽ 
ላሊ ዲብ ጽልመትቱ እንሰርግሉ 
ለዐልነ።

አምዕል ሐቴ ቃእድ ስርየት 
መሕሙድ እድሪስ ዲብ ቀብር 

ወአት ማጽእና ዲብ እንቱ ዓስተር 
ምን ጠረፍ ዲብ ጠረፍ እብ 
ደብኒት ትገልበበት። ምድር እብ 
አበርቅ ተለዌሕ እት ገብእ እብ 
ሀዳይድ ተበለሰ። ለዲብ ዐስተር 
ዲብ መሸንገልነ ለርሆጥጥ ለዐለ 
ጠብጥ ዝየደት ዲብ ከብድ ሐቆለ 
ጌሰ፡ ሱድፈት ክምሰል ሐርብ 
ለፍራዩ ፍቶሕ እብ ክሉ እንክር 
እግል ልትፈርሸክ አስተብደ። 
ክሉ ለምን ቃብል ለትረኤ 
አድብር ወጋድሞታት ህዬ ምስል 
አጠፈሚን ዘላይም ወድቀ እቱ። 
ለወክድ ግርበት ናይ ወሬሕ 11 

ቱ ለዐለ። እሊ ወክድ እሊ ቃእድ 
ስርየትነ መሕሙድ ወቃእድ 
ፈሲለትና እመሀ አርአየ “የለ 
ንትበገስ ለፍንጌ ክልኦት ድፈዕ 
ድዱን ለህለ አልቃምነ እግል 
ነአፍግር” ቤለውነ። እበና ዕዉር 
ሕደግ ወሐንኪሽ ሕድ እንዴ 
ኢንትወለብ እተ እት መሳፈት 
ኪሎሜተራት ለዐለ አልቃምነ 
ዘላይም ዲብ ሸዋነነ፡ ወበረድ 
ክምሰል አረዝን ፈቀቅእ እት 
ውዴነ ድፈዕ ክምሰል በጽሐነ 
እባነ ዲበ ዛርኣመ ለዐልነ ገርሀት 
ለቀም ሽክ ውዴነ። እትሊ ወክድ 
እሊ ፍንጌነ ወፍንጌ አባይ ዔዘር 
ትሩድ ክሩይ ሰበት ዐለ፡ ለዝላም 
ምነ ዲብነ ውጁህ ለዐለ መዳፌዕ 
አባይ ሕጌ እግል ልግበእ እግልነ 
ቀድር ሰበት እምቤ እብ ክሱሱ 
ኢትሽቀልነ። ላኪን ዲብ መደት 
ሐጫር ለአባይ ሻፍፍ እተ 
ለዐለት ተበት ሰላም ለዕራይ 
ክምሰለ ሕርበት ትገልጸጸ። እሊ 
ወክድ እሊቱ መስኡሊነ የለ 

ምነ ሕሊል ፍገሮ ወዲብ ድፈዕ 
እተው ዲብ ልብሎ አዋምር 
ለሓለፈው ዲብነ። ህግያሆም 
እንዴ ኢለአተሞ ህዬ ምለዐሌነ 
አክል ደብር ለገብእ ወሓይዝ 
ዲብ ልሳረር ክማም ገብአ ዲብነ። 
ለፈሲለት እብ ሰበብለ ወሒዝ 
ዲብ ዲብ ክኤል ትገመዐት ሰርነ 
ሸንከት ተበ ሰማይ ወሰርነ ሸንገት 
ተበት መግዛእቲ። 

አማንቱ አውረሐት ዐስር 
ወዐስር ሐቴ ሕሊል አልጌነ ቀደም 
ለሀ ርኡይ ወስሞዕ ኢለአምር 

ወሓይዝ ለሳደፈ እቱ ወክድቱ። 
ማይ በሐር ዲብ እሊ ወክድ እሊ 
እንዴ በጽሐ እምበል አትጋራም 
እት ዘልም እብ ከም ተዐብ ዲበ 
ሕሊል ለትቀበረ አልቃም ሀንደሰት 
ህዬ እብ ውሒዝ እግል ልትገሌ 
ወልትፈጀር ወቅት ኢነስአ ምኑ። 
እሊ ህዬ እግለ እግል ካልኣይ ገጽ 
ናይለ ወራር ልትጠባጠብ ለዐለ 
ጄሽ አባይ ሰእየት ዐባይ ወበክት 
ገብአ። አማንቱ አንፋር ሀንደሰት 
እግል ምን ረዪም አካናት አክል 
ደብር ለገብእ ወሒዝ ዲብ 
ልሳረር ለመጽአ አጠረሚን 
ወሓይዝ ዲብ ቀደም ዕንታትነ 
እግለ እብ ከም ተዐብ ፍንጌ ኮፍ 
ወፈረጀ አወሐትነ እት ብቆት 
እንዴ ካሬነ እንደፍኑ ንትመዬ 
ለዐልነ ወእግል መደት ወሬሕ 
ለደፈንናሁ አልቃም ክምሰል 
አፍላም ንዐፌ ለህሌነ ምን ቃብል 
ዲብ ነዐፌ ወእግለ እበ ወሒዝ 
ልትፈረገዕ ለዐለ አክራኑ ዲብ 
ነአተንሴ ወእግለ ዲብ ዐስተር 

ልትፈተል ለዐለ ዕሳሱ እት ነዐፌ 
ሰኔ ግሄነ። ክምሰሌን ልግሁ 
ለዐለው ዲብ ድፈዕ ላሊ እብ 
ግዲደ ዲብ ለዐቅቡነ ልትመየው 
ለዐለው ምናድሊንመ ክምሰሌነ 
ልግሁ ወለሐዝኖ ዐለው።

ውሕደትነ ዲብ አያም 
ተድሚር ወቃው እዝ አስክ 
ፊራሮ በሐር ነጋሽ ዲብ ቀበት 
ክልኤ ሰነት እተ ኢገብእ ወክድ 
ዲብ ጋድሞታት ግራት ወሕሊል 
አልጌነ ክልኦት ዲብ ሕድ 
ለኢበትይእ ቴለል ሓለፍነ። ዲብ 

ጋድሞታት ግራት እብ ሓፋነት 
ዲብ ንጬፌ ወእብ ካምሲን 
በህለት ኤተቢት ዲብ ንደፈን 
ወዲብ ሕሊል አልጌነ ምስል 
ውሒዝ ወዝላም ዲብ ንትጋደል 
ለሓለፍናሁ ወክድ ለልትረሰዕ 
ኢኮን።

አባይ እግለ ዲብ ሕሊል 
አልጌነ ለትደፈነ አልቃም እብ 
ውሒዝ ክምሰል ትገለ እሊ 
ዮም ቱ ሚ ፈጅር ለትበሀል 
ለዐለ ካልኣይ ገጽ ናይለ ወራር 
እግል ለአትበግስ ወቅት ኢነስአ 
ምኑ። እተ ወክድ ለሀይ አባይ 
እግል ሰልፍ መረት ዲብ 
ወራር ባሕሪ ነጋሽ ለሻረከ ሩሎ 
መተፈትሸት አልቃም ለትጸመደ 
እቱ ሃይድሮሊክ ደባባት እንዴ 
አትበገሰ ድፋዓትነ እግል 
ሰልፍ መረት እግል ልካይድ 
ለአስተብደዩ ወራሩ አስክ ሰር 
አምዕልመ እግል ለአተላልዩ 
ኢቀድረ። 

ለደባባት ቀደም ለጅሀ እበ 
ውሒዝ ገይስ እቡ ለዐለ ሕሊል 
ሕሊል እግል ልምጸእ ክምቱ ምን 
ሰልፍነ ኣምራም ሰበት ዐልነ እብ 
ብስር ናይለ ውሕደትነ እግለ 
ዲብ ደባባት ለትጸመደ ደግዳጊት 
ደባባት ክሉ ምስል እግል 
ደመሮት ለሰዴ ሸረክ አው ፈኽ 
አዳሌነ። እሊ እብ ብስር ወምህዞ 
ሀንደሰት ለዳለ አብሳር እብ 
ዐወት ተመ። ለናይ ደንጎበ ላቱ 
8ይ ወራር ደርግ ህዬ እብ ፈድል 
ናይለ ገጽ ዲብ ገጽ እብ ፈራሰት 
ወኤማን ልትሓረቦ ለዐለው 
ምሔርበት ወእብ ፈድለ ምን 
ግረ እንዴ ገብአው እብ ስለሕ 
ክቡድ ወደባባት አባይ ጨፍጭፎ 
ለዐለው ክምሰልሁመ ላሊ እብ 
ግዲደ ክትት እንዴ ይእንስእ 
አልቃም ዲብ እንደፍን ወአካናት 
ዲብ እንባድል ንትመዬ ለዐልነ 
ሀንደሰት ለናይ ደንጎበ ወራር 
ሚ ረኤከ ረአሱ ክመ ሐልፈ 
ወራራት ሀድም ገረድም እንዴ 
ገብአ ዲብ ክሉ ለጀብሃት በህለት 
ሐልሐል ነቅፈ ወሕነ ለዐልነ እተ 
ቅብለት ሳሕል ዮም 4 ወሬሕ 
12 ናይ ሰነት 1985 ፈሽለ።

እሊ ምን ዮም 10 ኦክቶበር 
በህለት ወሬሕ ዐስር ሰነት 1985 
ለአሰብደ ናይ ደንጎበ ወራር ደርግ፡ 
ዲብ ክሉ ለጀብሃት ከሳር ዐባይ 
ሳደፈቱ። 6400 ለትቀተለው 
ወ9928 ለተሓከረው፡ 142 
ለትጸበጠው ዐሳክር ከስር 
ዲብ ህለ። 7 ደበበት ወ1900 
ከፊፍ ወምግባይ አስለሐት ህዬ 
ትሰለበ። ለደባባት ዲብ ሕሊል 
አልጌነ ተሰለበየ። 15 ደባበት ህዬ 
ደመረየ። እለንመ ለበዝሐየ ምነን 
ዲብ ሕሊል አልጌነ እብ አልቃም 
ወእብ ክቡድ ስለሕነ ለደውሸሸየ 
ዐለየ።

ምን ወሳይቅ ሽሂድ ምሔርባይ 
ምናድል ወዚር ወልደንኪኤል ኣብርሀ

ስወር- ኣርካይቭ ፈ/ስወር

ምን ዓይለቱ 

ዓደት ቀብር ገዲም ምሔርባይ ምናድል 
ወዚር ወልደንክኤል አብርሀ

ስወር

ሕዱግ ስሌማን
ሸባብሸባብ

መባጽሕ አጅያል ሕርየት እት ወቅት ሰላምመባጽሕ አጅያል ሕርየት እት ወቅት ሰላም

ሰኣል፡ እብ ክሱስ ዶር አጅያል ሰኣል፡ እብ ክሱስ ዶር አጅያል 
ሕርየት እት ብናእ ወተዕሚር ህዬ ሕርየት እት ብናእ ወተዕሚር ህዬ 
ሚ ትብሊ፡ሚ ትብሊ፡ 
በሊስ፡ ብናእ ወተዕሚር እብ 

አግቡይ ተዕሊም ምን ገብእ ነቲጀት 
ሰኔት ትትረከብ ምኑ ወተዕሊም 
እግል ኖሱ ኖዕ ምን ዐማር ወጠን 
ቱ። እግል መሰል፡ ለመጅተመዕ 
ኩሉ ዕሉም ዶል ገብእ ዐቦት 
እቅትሳድ ወጠን እድሙናም ክም 
ህሌነ ሸክ ለአለበ አማንተ። 
እለ ዲበ እነብር ህሌነ ወጠን እብ 

ቀሊል ዐውል ማጽአት ክም ኢኮን 
ኩሉ ለለአምረ አማን ተ። ከወጠን 
ወወጠንየት ዔማተን ወመስከበን 
ዲመ ዲብ ቀበት አልባብ ሸባብ ተ 
ለትነብር። ዲብ ረአስ ሸዐብ ኤረትርየ 
ገብእ ለዐለ ጀራይም ምስተዕምረት፡ 
እግል ዲመ ምህሮትነ አስደዴነ፡ 
ዲብ መዋቅፍነ ክም እንሰብት 
ወዴነ፡ ዝያድ ሰባት ወመተራድ 
ዲብ ውሕደት ለዐንደቄናቱ ወእቤ፡ 
እግልሚ አባይከ ዲብ ቅብላትከ 
ዶል ልትዐንደቅ ምኑ ወለዐል 
እንዴ ገአከ እግል ትጋብሁ፡ እበ 
እለ ብከ መቅደረት ዲብ ቅብላቱ 
ትናድል ወእግል ትፍለሉ ትቀድር። 
ከዮምመ ክመ እግል አምጸኦት 
ሕርየት እብ ሕበር ለናደልነ፡ አዜመ 
ረዪም ወድቁብ ንዳል እግል ዐቦት 
ወተጠውር እለ ወጠን ንዳል ረዪም 
ኣምምነ ክም ሀለ አግል ንትረሰዐ 
ለኢወጅበነ ምህመት ወለ ዐቤት 
ንቅጠት ተ።  
ከእብ ዕሙማይ ምን ሕርየት አስክ 

አዜ ለህሌናሁ ለተዐለመ አጅያል 
ዲብ ዐማር እለ ወጠን ዐቢ ዶር 
አግደ እግል ኢበል እቀድር። እግል 
መሰል ሸባብ ሕርየት ዶሮም ዲብ 
ዐማር ወጠን ወዐቂብ ስያደት ሰኒ 
ትሩድቱ። ለእለ ወርሰው አማነት 
እንዴ ሐጠጠው እብ መስኡልየት 
እምበል ሕላሌ ወዕርፍ ዲብ ሸቁ 
እንርእዮም ህሌነ። ዲብ አደቀቦት 
ቅድረት አዳምነ ዲብ ተዕሊም 
ባጽሓመ ለህሌነ ደረጀት ሰኒ 
ዐባይተ እግል ኒበል እንቀድር። 
ናይ ምስተቅበል ሸባብ ኩሉ አምር 
ወፈሀም ምስሎም ቱ ወለ ሐቴ ፊነ 
ኢለሐዙኒ። እለ ወጠን ምኖም ሚ 
ጠልብ ወህቶመ ፈንጉሕ ፈጅር 
ምን እለ ወጠኖም ሚ ለመስል 
ሕቁቅ እግል ልትጸበሮ ክምቶም 
ሰበት ለአምሮ ምን ጽባብሖም 
ሀደፎም ኣምራም ክምቶም ዋድሕ 
እግልነ ሀለ።  
ሰኣል፡ መዐልመት ስዒደ፡ አዜ ሰኣል፡ መዐልመት ስዒደ፡ አዜ 

እንቲ  እም ዕያል እንቲ፡ ወምስል እንቲ  እም ዕያል እንቲ፡ ወምስል 
ዕያልመ ሙዲረት መድረሰት ዕያልመ ሙዲረት መድረሰት 
እንቲ ዲብ እዳረት ህሌኪ፡ ለዐቤት እንቲ ዲብ እዳረት ህሌኪ፡ ለዐቤት 
መስኡልየት ዲብ መሸንገልኪ ክሪት መስኡልየት ዲብ መሸንገልኪ ክሪት 
ህሌት ከአዜ መስኡልየት ዕያል ህሌት ከአዜ መስኡልየት ዕያል 
ወሽቅል ከአፎ ትርእየ?ወሽቅል ከአፎ ትርእየ?
በሊስ፡ አወል ዲብ ዕበያት እንዴ 

ይእንበጽሕ ዲብ ወቅት ዕምስነ 

መባጽሕ አጅያል ሕርየት እት ወቅት ሰላም ለአርእሰ ሙቃበለት፡ 
ምስል ሙዲረት መድረሰት ሰላም ዲብ አፍዐበት፡ መዐልመት ስዒደ ዓፈ 
ለወዴናሀ ህጅክ እግል ዮም 2ይ ወናይ ደንጎበ ክፋል እግል ንትናወልቱ፡ 
ቅራአት በኪታት።

ወሕርስነ ለሳድፍ ተዐብ ወመታክል 
ሰኒ ትሩድቱ፡ ወእብ ፍንቱይ ምስል 
ሽቅል ተዐቡ እግል ትውሰፉ 
ኢትቀድርኒ። አጀኒት እግል ተዓቤ 
ህዬ ሰኒ ስዱድ ቱ፡ ገሌሆም ዕበያት 
አጀኒት ክም ሐርብ ወሱፈ፡ ላኪን 
ሐርብቱ እንዴ እንብል እግል 
ንጋብሁ ብነ ምን አጅል መንበረት 
ወዐቦት ርሕነ ወወጠነ ኩሉ እንዴ 
ጋብሀናሁ ክም ነሓልፉ እግል ኒዴ 
ህሌት እግልነ። እንዴ ዕበያት አጀኒት 
ንሕደገ ክም ልሙድ ንንሰአ። 
እግል መሰል ለመስኡልየት ለእለ 
ራፍዕ ምን እንረኤ፡ ላሊ ወአምዕል 
እበ ተሐሰብ፡ አዜ ናየ ሽቅል እቡ 
ዶል ንትሃጌ ለመድረሰት ኩለ ምነ 
ነአሸት ዲበ ዐቤት ዲብ ዐፍሸ፡ 
ደረሳሀ፡ መደርሲነ ወኩሉ መስኡለት 
ምኑ አነ ሰበት ቱ፡ ምነ ናየ አጀኒት 
ወለዐል እብ ናይ ሽቅል እንተ 
ለትሀምም። ሕነ ሸባብ ኤረትርየ ህዬ 
ክመ እሙር ምን ርሕነ ወዓኢለትነ 
ቀደም ኩሉ እብ ወጠንየት ቱ 
ለነሐስብ ወነሀምም፡ ወእሊ ለበዲር 
ነባሪ ወውርስ ቀዳምያም ሰበት ገአ 
ዝያድ ለንትሐበን ወንትሐሸም 
እቡ አስሉብ ቱ። ለገአ ኤረትሪ 
ቀደም እብ ዋልዴኑ ወአጀኒቱ 

ለሐስብ እብ ወጠን ወወጠንየት 
ዲብ ፈክር ወለሐስብ ዶል ትርእዩ 
ምን ቅያስ ወለዐል ደሚር ናይ ክል 
መዋጥን ለረይሕ ወሀደፍ ሸባብ 
ዲብ ሙስተቅበሎም አኪድ ክምቱ 
ደማነት ለለሀይብ ጋር ቱ። 
ሰኣል፡ ምን አምዕል ሕርየት አስክ ሰኣል፡ ምን አምዕል ሕርየት አስክ 

ዮም ብጽሕት ለህሌት ደረጀት ዮም ብጽሕት ለህሌት ደረጀት 
ተዕሊም አጅያል ሕርየት ከአፎ ተዕሊም አጅያል ሕርየት ከአፎ 
ትሸርሕዩ?ትሸርሕዩ?
በሊስ፡ አወል ተዕሚር ወጠን 

ለልትበሀል እበ ትፈናተ መጃላት 
እግል ልግባእ ቀድር። አዜ ገሌ 
አንፋር ዐማር ወጠን እብ ኦሮት 
እትጃህ፡ አብያት፡ ዐማራት፡ ወለ 
ትፈናተ መአሰሳት እንዴ በኔካቱ 
ለመስሎም ህለው። ለአማን ላኪን 
ህተ ኢኮኒ፡ ዐለሞት ወአፍዘዖት 
አጅያል እግል ኖሱ ኦሮት ክፋል 
ምን ዐማር ወጠን ቱ። ወጠን እግል 
ትትዐመር ፋዝዕ ወዕሉም መዋጥን 
ለአትሐዝየ። በዲር እግል ሕርየት 

መሪር ንዳል፡ ቃሊ እስትሽሃድ 
ወምስክነ ሑልፋም ክም ሕነ 
እሙርቱ። ከአዜመ እብ ብንየት 
ትሕትየት ወዲብ ጠወሮት ቅድረት 
አዳምነ ዝያድ እግል ንተረድ 
ህሌት እግልነ እግልሚ ፈጅር 
እግል ንርከብ፡ ዮም እግል ንሽቄ 
ህሌት እግልነ።
እት ቀበት እለን ናይ ሕርየት 

ሰኖታት ሽቁይ ለሀለ፡ አሽቃል 
ዐማር ምንቱ ለሸቀዩ ምን እንብል 
ለበዲር ሕርየት ዲብ ሽፍር 
ለዓየረው ፍራስ እግለ ዲብ አሰሮም 
እግል ውርስ ታሪክ ላሊ ወአምዕል 
እምበል ሕላሌ ምን ከድመው ቱ 
እሊ ኩሉ ለትብጽሐ። ዮም ህለው 
ሹባን ወመንደሊታት ክመ እለ ሸቁ 
ህለው እምበል በቲክ ሰእየት ዶል 
ሸቁ እብ ዐቦት ወተጠውር እንዴ 
አሳደርነ ለእሉ አማም ሀደፍ ክም 
እንበጽሕ ለኢተአሸክክ ሐቂቀት 
ተ። አዜ መጦር እሊ ለትትረኤ 
ንቅጠት ኢመትሀማል ወኢፈትሕ 
ምህሮት ሌጣ ቱ። ክመ ዲብ ለዐል 
ለእቤሉ፡ ሕርየት ወሰላም ትረከበት 
እንዴ ትቤ እግል ትትሀመል 
ክም ኢወጅብ እግል ሸባብነ ዲብ 
አትፋቅዶም እት ፍቲ ወጠን 
ወአተረዶት ወጠንየቶም  እግል 
ለሐጥጦ አተሰፋቅዶም።
ሰኣል፡ ዶር አንሳት እት  ሰኣል፡ ዶር አንሳት እት  

አምጸኦት ሕርየት ወአዜመ ዲብ አምጸኦት ሕርየት ወአዜመ ዲብ 

ዐቂብ ሰያደት ወዐማር ወጠን ከአፎ ዐቂብ ሰያደት ወዐማር ወጠን ከአፎ 
ትሸረሕዩ? ትሸረሕዩ? 
በሊስ፡ ዶር አዋልድ አንሳት 

ዲብ አምጸኦት ሕርየት፡ አነ እብ 
ሑድ ከሊማት ለእሸርሑ ኢኮኒ። 
ክመ እሙር እለ ዮም ንትመታዕ 
እተ ለህሌነ ሕርየት እግል ትምጻእ 
አዪ መዋጥን ኤረትሪ ምን አጅል 
ወጠንየት እንዴ አስተሽሀደ እግል 
ሕርየት ለአምጽእ፡ ወለ ሕርየት 
አማነት ናይ ብዕዳም አጅያል እግል 
ትግባእ ወህቶም እግል ልክዶመ 
ወልትሓፈዞ እተ እንዴ ቤለው ቱ 
ለጀበአውና ተ። ከዶር አዋልድ 
አንሳት፡ ዲብ አምጸኦት ሕርየት 
ምን እንረኤ፦ ክም አዳመን 
ወዝያድ ዶረን ለአግደየ ወዐለም 
ለለአትፈክር ታሪክ ሻቅያተን፡ 
ወለት አንሳይት መስኡልየት 
ዶል ተአረፈዐ ምን ወድ ተብዐት 
ወለዐል ዲብ ዋቂ ወድቁብ ሽቅል 
ትረክበ። ወእሊ ለበዲር ምን አስል 

አቦታተን፡ አብዕቦታተን ወእማተን 
ለጻንሐን ታሪክ ወአስልቱ፡ እግልሚ 
እብ ቀሊል ኢትመጽእ፡ ወወጠንከ 
ዲብ ሐን ምልከ እግል ቲዴ 
ድቅብት ወጠንየት እግል ትምለክ 
ህሌት እግልከ። ወእሊ ህዬ ሸባብነ 
ፊነ ለኢሐዙ ዲቡ ምህም ጋር 
ምስል ሐያቶም ለጸበጣ ቱ። ምን 
ኩሉ ድወል ዐለም እምበል ሰዳይት 
ቅወት አዳም ወአስለሐት እብ 
ውሕደት፡ ሰባት ወመትሰባል እግል 
ሕርየት ቃሊ ዐውል ለአምጸአ 
ከሕርየቱ ለረክበ ሸዐብ ኤረትርየ 
ሌጣ ቱ ምን እብልመ አትረዛቅ 
ኢኮን ወእቤ። ከታሪክ አንሳት 
ኤረትርየ ዶል ቀርኡ አው እንዴ 
ልትዳም ዶል ሰምዑ ጋብእ ቱ 
እንዴ ትቤ ኢትአምን እቡኒ። ዲብ 
ሐርብ ምስል አባይ እብ ወሪዶም 
እንዴ ጸብጠየ ለሸንቀያሆም ወዲብ 
ቀበት አባይ ባድያት ዲብ እንተን 
ሳምኖታት እንዴ ወደየ ከለ ፈግረየ 
ወብዕድ ታሪክ ለሻቅያት ኤረትርዪን 
አዋልድ አንሳት ቅያስ አለበን። 
ወዮምመ ዲብ ወቅት ሰላም ወዐማር 
ወዲበ ሐልፈ ወረራት ሚ ለመስል 
ታሪክ ሻቅያት ክም ተን ኖስነ እብ 
ዕንታትነ እንርእዩ ወእብ አዘንነ 
እንሰምዑ ለህሌነ ሳብት ታሪክ ቱ። 
ወካሰተን ዮም እግል እለ ወጠን 
እግል ዐማረ ወዐቂብ ሰያደት 
ተ ሚለመስል አሽቃል ዐማር 
ልትሰርገል ክም ሀለ እብ ፍዕል 
ልትረኤ ለሀላ ቱ። እግል መሰል፡ 
ምን አምዕል ሕርየት አስክ እለ 
ዮም እንዴ ተዐለመየ ለትወቀለት 
ደረጀት ተዕሊም ባጽሓት ለሀለየ  
አዋልድ አንሳት ብዝሔሀን ምን 
ውላድ ተብዕን ክም ኢልውሕድ 
ዲብ ገሌ ተቃሪር ውዛረት ተዕሊም 
ለእንሰምዑ ሐቃይቅ ቱ።
ዮም ዲብ ውዛራት ወሙአሰሳት 

ናይ እለ ደውለት እብ ብዝሔ 
ሸቅየ ለህለየ አዋልድ አንሳት፡ 
ለበዝሐየ ምነን ምን ሕርየት አስክ 
ዮም እበ ትወቀለት ደረጀት ምስል 
ሐወን እብ ሐበን ምህሮተን እንዴ 
ሰደየ ዲብ አሽቃል ዐማር ወዐቂብ 
ሰያደት እለ ወጠን እብ መዐጸም፡ 
ሰብር  ወከሃለት እምበል ሕላሌ 
ሸቅየ ህለየ። ከሸባብነ መባጽሖም 
ወሀደፎም ዲብ ወቅት ሰላም 
ወሕርየት ዲብ ሀደፉ ወአካኑ ሀለ 
እብል። ሸባብነ ወጠንየቶም ዲብ 
እንጎዖሆም ወደሞም ሑብርት ተ፡ 
ወለ ዲብ ካርጅ ለነብሮ ሸባብ ምን 
እንረኤመ እብ ልቦም እግል እለ 
ቃልየት ወጠኖም፡ ክም ሬክባይ 
ዕንቶም ልርእወ፡ ወእብ አፍካሮም 
ወማሎም እግል እለ ወጠን ዲብ 
ከድሞ ዶል ትርእዮም ዝያድ 
ደሚር ለትረይሕ ተ። እትለ ወጠን 
ለመጽእ ጻብኢት ወአከይ መዋዲት 
ዲብ ረአስ ኤረትርየ ለገብእ እግል 
ልጋብሆ ክል መረት ዱሉያም 
ወምህሮቶም ሳዳም ቶም። ከእሊ ሚ 
ለአርኤከ ሕሽመት ወፍቲ ወጠን 
ዲብ ዐጭም ክል መዋጥን ኤረትሪ 
ቅያሰ ዲብሚ ደረጀት ክም ሀለ 

ልትአመር ወልትአከድ እግልነ። 
ሰኣል፡ እግል ሸባብ ለብኪተ ፊነ ሰኣል፡ እግል ሸባብ ለብኪተ ፊነ 

አው ምክር ምን ተሀሌ በክት እግል አው ምክር ምን ተሀሌ በክት እግል 
ሀበኪ፡ሀበኪ፡
በሊስ፡ ፊነ ለትትበሀል እግል 

መትፋቀዲ ምን ኢገብእ፡ ሸባብነ 
አው ሙጅተማዕነ ዲብ ወጠኑ 
ወምስተቅበሉ ፊነ ኢለሐዜ፡ ክል 
ኦሮት ከዋጅቡ ወሽቅሉ ለአምር። 
ከእግል ሸባብነ እብ ተዕሊም 
ወተጠውር እትፋነዮም እግልሚ 
ዮም ወጠን ለበኔ ዕሉም ምጅተማዕ 
ሌጣ ቱ፡ እለን ዮም ለዐቤት 
ደረጀት ተጠውር ባጽሓት ለህለየ፡ 
ጥዉራት ድወል ምጅተምዐን ምን 
ደርሰ ወፈዝዓቱ ለዮም እብ ጥዉር 
ቴክኖሎጂ እንዴ ለአሳድረ ለዐርየን 
ሓግላት ለሀለየ። ዮም አዳም ቻይነ፡ 
ኢራን፡ አሜሪከ ወብዕዳት ድወል 
እበን ልትሃጌ እንሰምዑ። ከእሊ 
ተጠውር እሊ ምን አያቱ እንቤ ምን 
ገቢእ፡ አካኑ ወዔማቱ ድራሰት ሌጣ 
ተ። ከምን ተዕሊም እግል ንሕመቅ 
ክም አለብነ አትፋቅዶም፡ ዐድነ 
ኤረትርየ፡ አድብረ፡ ጋድሞታተ 
ወበሕረ ለኢልወሔ አርዛቅ መልክ። 
ከእሊ አርዛቅ እሊ እግል ልትረከብ 
ወልትሐንፈል፡ ምን ካፊ ዕልም 
ለረወ ሻብ እግል ልፍሬ ወልብዘሕ 
ለአስትህል። 
ዐድነ ኤረትርየ አርዛቀ 

ለኢትሐንፈለ፡ ርዝቅት አርደት 
ለብእተ ወጠን እብ ግብአተ፡ 
ሒለትነ ዲብ ተዕሊም እንዴ 
ወዴናሀ እግል ዐቦት እለ ደውለት 
ሕበር እንዴ ሸቄነ ምን እለን ዲብ 
ለዐል ለሰሜኮሀን ጥዉራት ድወል 
ዐለም፡ ወለዐል ክም ትገብእ እግል 
ኒዴ፡ ወሀሌዮትነ እግል ነአስብት 
እበ ትቀደረተነ እግል ንሽቄ ህሌት 
እግልነ።
ሰኣል፡ መከምከሚ ናይ እለ ሰኣል፡ መከምከሚ ናይ እለ 

ሙቃበለትነ እግል ኒዴ ዲብ ኣክር ሙቃበለትነ እግል ኒዴ ዲብ ኣክር 
ለትቢለ ምን ተሀሌ፡ለትቢለ ምን ተሀሌ፡
በሊስ፡ በስ ክመ እለ እቤ፡ ኦሮት 

መዋጥን እብ ሐቁ እግል ልትሰአል 
ገአ ምን ገብእ፡ ቀደም እብ ዋጅብከ 
ትትሰአል፡ አሰልፍ ወጠን ምንከ 
ለጠልቡ ኩሉ ወጅባትከ ትወዴ። 
እግልሚ ምን እንብል መወጥን 
ሰላም እንዴ ረክበ እግል ልንበር 
ሐቆ ገአ፡ ወጠን ሰላም ለራክበት 
እግል ተሀሌ ምን ድሩሪቱ ከአሰልፍ 
ለወጠን ሕነ ዋጅበ ኒዴ እግለ እብል 
ወደሐንኩም።

ምህሮ ወተርብየትምህሮ ወተርብየት
ዘህረ ዐሊ

ፍገሪት ምህሮ ለሰርግሎ ሰለስ እንክራት

ፍገሪት ምህሮ እብ ሰለስ 
እንክራት ትትሰርገል። ህቶም 
ህዬ መደርሲን፡ ዋልዴን 
ወቤት ምህሮ ቶም። እሎም 
ሰለስ እሎም ትመሳነው ምን 
ገብእ ደረሳይ እግል ልፈድብ 
ወልትቀደም ቀድር። ዋልዴን 
ፈዳብያም ህዬ ምንለዐል ክሉ 
ቶም። ከዋልዴን ፈዳብያም 
ለልትበሀሎ ከአፎ ለመስሎ 
ቶም? ኣቤ፡ እብ አሳስ ክታብ 
መአንብታይ ሕፍዝ አው 
በሐስ፡ ዋልዴን ፈዳብያም ክእነ 

እለ ሕንከቶተት፡ መደረተ ዐባይ
 
ሐናኒት ዲብ ደምቀተ ምን 100 ወለዐል ዕንታት ህለ እግለ። ከባደት 

ሜዛነ ህዬ፡ 001 ሚሊ ግራም ትገብእ። 48 አንያብ ወሰለስ ልብ ህለ 
እግለ። እሎም ሰለስ ልብ ለዎሮት ምግባይ ገብእ እት ህለ፡ ለክልኦት እብ 
እንክር ደነብረ ልትረከቦ። ክል ልብ ህዬ ናየ መሐጠት ንድአት ወመትከባት 
ናይ ደም ህለ እግለ። እምበል እሊመ ሐናኒት ለለአትሐዝየ ደም እግል 
ትምጸጽ ለትትንፈዕ እቡ አብሳር ህለ እግለ። ለደም ህዬ እብ ኑዕየቱ ወቅያሱ 
እንዴ ኢገብእ፡ እብ ሐፋንቱ ተሐርዩ። እምበል እሊመ እለ ክልቀት ንኢሽ 
ለለአትሐዝየ ደም እግል ትንሰእ እግለ ነፈር እሰልፍ በንጅ ትጠልቅ ዲቡ። 
እንዴ ኢልትአመሩ ህዬ ደሙ ትሰዴ። ለደም ክምሰል ነስአት ሐቆ ክልኤ 
ሳንየት ለንኩሽ ነፈር ምን ገሮቡ እግል ልወርክየ ወስወስ ልብል። ሰበት እሊ 
እለ ሕንከቶተት ክልቀት ብዞሕ መትደጋግ ለለአትሐዝየ በዐል አከይድስ ተ።

አጥዐሚቶ
አምዕል ሐቴ ዎሮት ነፈር እት ዐጋገ ንዋይ እንዴ አተ እግል ልትዛቤ 

ከልል ዐለ። እንዴ ገኔሕ ህዬ ዎሮት ነፈር መደፍ ገናድ ጻብጥ እት እንቱ 
ጸንሐዩ። እግለ መደፍ እንዴ ልትሐዋረር ህዬ፦

“እሊ መደፍ ከምቱ?”
“250 ቱ ንስኡ።”
“አላ---! መደፍ ሰኒ ግሩም ቱ። ለሽብሩ ወለአስዑዱ ከአፎ ገዚፍ ቱ?”
“ኣቤ፡ ሰኒ ርሹድ ቱ፡ ንስኡ።”
“ኣክር ከም ትብሉ?”
“2000 እግል ሀበካቱ ንስኡ?”
“ያረይ እሊ መደፍከ እበ ሕውዝ እብ ዎሮት እያድ በሽል! መደፍ 

ደሐን ኢኮን!”
“መልሀይ አፎ ዲብ ሐምዴ ሌጠ በጠርከ ንስኡ?”
“ምነ ክልኤ አልፍ ከም ትከሬ ምንዬ?”
“1500 ሀይበካቱ ትትዛቤ ገብአከ ምን ገብእ!”
“ወላሂ እሊ መደፍከ እብ አማን እግል ሰብ ዐይለት ገብእ! ለስጋሁ 

እበ ተካመት፡ እበ ሕውዝ! ዛቱ አብሸሎት ኢልሐዜ። ለበረይ ናዩ ጤሾ 
መልእ!”

“አማንካ ቱ! እትለ ዐዳገ አክል እሊ መደፍዬ ይህለ! እብ 1000 ነቅፈ 
እግል ሀበካቱ ንስኡ።”

“መደፍከአ ሰኒ ርሹድ ወመፈተይ ቱ። ምናተ፡ አነ አዜ ይእነስኡ!”
“አማንካ ቱ! እንተ እብ አየ እግል ትንስኡ። ለመደፍ እብ ብጣሩ እት 

ህለ ስጋሁ፡  ከሙንየቱ ወዓጭሞታቱ ክሉ በልዐካሁ ማሚ!

ለመስሎ ቶም፦
•	 ሽቅል ለፈቱ
•	 ዲመ ፋርሓም 

ወልዉቃም፡ እብ ሽዑር ናይ 
ውላዶም ለለአንተብሆ

•	 ውላዶም ምን 
መድረሰት ዶል መጽኦ ምህሮ 
ከአፎ ክምሰል ወዐለ እብ ዋጅብ 
ለልትሰአሎ ወታብዖ

•	 ዲብ ሽቅል ቤት እግል 
አጀኒቶም ለሰዱ

•	 ውላዶም ዶል ለሐዝዎም 
እብ ሸፋግ ተለው ለልብሎ

ኦሜገ-3 እግል ዓፍየት ወድ-
አዳም ምህም ላቱ መደት ቱ። 
እሊ ማደት እሊ ዲብ ዜት ዓሰ፡ 
እንጣጤዕ ወብዕድ ናይ ቅርጡጥ 
ፈርያት ልትረከብ። ኦሜገ-3 ለገብአ 
ነፈር ወእብ ፍንቱይ ሕሙም 
እግል ልንስኡ ለወጅብ ምን 20 
ጅንስ ሕማማት ወለዐል እግል 
ልሳሬ ለቀድር ስራይ እንዴ ትበሀለ 
ልትሰሜ። እብ ቀሊል ለልትረክብ 

እት እንቱ ህዬ አዳም ኢለአንተብህ 
እቡ። ኦሜገ-3 ክምሰል እለ እንቤ 
ምንቅርጡጥ ወዝያደት ህዬ ምን 
ዓሰ ለልትረከብ ቅዘእ እት ገብእ 
ምን ጀልጠት ወመትደብኦት 
አስራር ደም ለሰዴ ወለዳፌዕ 
ክምሰል ቱ እሙር ህለ። እሊ ቅዘእ 
እሊ ምን ዓሰ ወዝያደት ወምነ 
ለረክሰ ወእብ ቀሊል ለልትረከብ 
እንጣጤዕ ሰበት እንረክቡ እግል 
ነአንንተብህ እቱ ወጅብ። ከእንዴ 
ገሌ ምነ የም አለቡቡ መናፍዕቱ 
እግል ንሽረሕ።

	 ጀልጠት (ስትሮክ) እግል 
ልሰብብ ለቀድር ዲብ ዐነድር ልብ 
ለለጥእ ሽቤሕ ለአነድፍ

	 ደቅጥ ደም እንዴ አደሀረ 
ልብ ክምሰል ልትዓፌ ወዴ።

	 ክምሰለ ዓጭሞታትነ 
እብ ካልስዩም ወአስዑድነ ህዬ 

እኪት እንዴ ወዴከ እኪት ኢትመጽአኒ ኢቲበል
ዲብ ሐቴ ኩልየት ብዝሓም ደረሰ ዐለው። አርበዕ ደረሰ ከምስል ዲብ 

ሐቴ ቅርፈት ነብሮ። ሰበት እሊ አርበዕ ደረሳይ ምስል ዲብ ሐቴ ቅርፈት 
ክምሰል ትየመመው፡ ዕላቀቶም እግል ለአተርዶ፡ ምስል እግል ልሕፈዞ 
ወልትሳደው ትዋፈቀው። ዎሮት ደረሳይ ምኖም ላተ እት ምህሮ እንዴ 
ውዕል ዐለ ዶል መጽእ አመት ሕፍዙ እንዲኢኮን ምስሎም ኢልትሀጌ። 
ደርስ ወለሐፍዝ። ተሃገዉመ ምን ገብእ በሊስ ሐጪር ሌጠ ለሀይቦም። 
ለሰለስ ጸሩ እብ ውዳዩ ሰኒ ትቀጸበው። ደለ እበ ባሰረው ኢተዐወተው። 
ሰበት እሊ እግል ለአትሃግዉ ወለሓሩቁ በሰር ባሰረው። ለበሰር ህዬ ዲበ 
ዶላቡ ክልዶል ባኒ ከሬ ዐለ። ላሊ እንዴ ለሐፍዝ ዐለ ዶል ሰፍሬ ምነ 
ዲበ ዶላቡ ለከረዩ ባኒ በሌዕ። እለ ሰበት ኣመረው ህቱ ዶል ፈግር አው 
ሽን ዶል ገበይስ እግለ ባኒ በልዕዉ። ህቱ ህዬ እንዴ ለአምር ትም ልብል 
ምኖም። ህቶም እንዴ በልዖ ወህቱ እት ከሬ አርበዕ ሰነት ወደው። ምናተ፡ 
ሐቴመ አምዕል ሓርቅ ኢኮን። ድሩሱ እንዴ ትመመ ህዬ ትደሐረ። ሐቆ 
መደሐራት ምስል ዎሮት ምነ መልህያሙ እት ሻሬዕ ትዋጅሀ።  ክእነ ህዬ 
ቤለዩ።

“እንተ ሚ አዳም ክምሰል እንተ ይአምር። እግል ነሓርቀከ እንዴ እንቤ፡ 
ለባኒከ አርበዕ ሰነት ታመት በልዐናሁ፡ እንተ ላኪን እብ ከሳርከ ኢተሐርቅ 
ወእብ ውዳይነ።”

“አለ እንቱም! ቀሺም አምሰልኩኒ፣ ሐቴ አምዕል ክምሰል በልዐኩሙ 
ቴለልኩም ሰበት ኣመርኮ ምነ አካነትለ ግማመት ባኒ አመጽእ ወእከሬ 
እግልኩም ዐልኮ። እት ከደን እግል ልትለከፍ ለወጅቡ ህዬ እትለ ብድኩም 
ልትለከፍ ዐለ። እኪት እንዴ ወዴከ እኪት ኢትመጽአኒ  እግል ቲበል 
አለብከ፡” እት ልብል በልሰ ዲቦም።

•	 አደብ ወንዛም ለለአደርሶ
•	 ውላዶም ጃዙ እት 

ህለው ከለጦም ለለአፍሁሞም 
ወእግልሚ ክምሰል ጃዘዎም 
ለለአስኡሎም።

•	 ውላዶም ምስል መን 
ክምሰል ልተልሀው ወለሐፍዞ 
ለለአምሮ

•	 ዲበ ለአትሐዜ ወቅት 
ዲብ ቤት ምህሮ እንዴ መጽአው 
እብ ክሱስ ውላዶም ለልትሰአሎ።

•	 አጀኒቶም እብ ክሱስለ 
ዲብ ሐያቶም እግል ልሳድፎም 
ለቀድር መታክል ወእት ቀደሞም 
ለህለ በክት ለለአፍሁሞም 
ወወቀዮም ለለሐምዶ። 

•	 መቅደረት ውላዶም 
እንዴ ፈጥነው ነዋቅሶም 
ወፍድቦም ለቀይሞ።

•	 እም ወአብ ሕኔት ዎሮት 
ከእብ ረአዩ እብ ሕበር ዲብ 
ዎሮት መብደእ እንዴ ሰብተው 
ውላዶም ለከድሞ ወለአደርሶ።

•	 ዲብ ፍንጌ ውላዶም 
ፈናታይ ለኢወዱ ወዐዳለት 
ለለአርኡ… ወእሉ ለመስል 
ሸምል።

እብ ክሱስ ኦሚገ-3 ሚ ነአምር ገብእ? 
እብ ፕሮቲን ለልትበኔ፡ 60 ምን 
ምእት ምን ሐንገልነ ህዬ እብ 
ሽቤሕ ልትበኔ። እሊ ላኪን ሽቤሕ 
ዓዲ ኢኮን። ሚ ደአም? EPA ወ 
DHA ለልትበሀሎ ዲብ ኦሜገ-
3 ለልትርከቦ ጅንስ ናይ ሽቤሕ 
ቶም እግል ሐንገልነ ለበኑ። 
እሎም ጅንስ ሽቤሕ ሐንገል ዶል 
ለዐቤ አው ዝያደት ዲብ ሽቅል 
ዶል ልትሸመም ለአትሐዝዉ። 

እሎም ጅንስ ሽቤሕ ዶል ለሐግል 
ብዕዳም ዴረት ላቶም ጅንስ ሽቤሕ 
ልትነፈዕ። እብ ሰበብ እሎም ዴረት 
ላቶም ሽቤሕ፡ ክምሰል ሕማም 
ዐቅል፡ መትረስዖት፡ ተርኪዝ 
ኢውድየት፡ መትሀናን ወእብዕድ 
አስባብ ጀሬ ዲቡ። እሊ ዝያደት 
ዲበ እት ዐቦት ለልትረከቦ አጀኒት፡ 
ወቅቶም ዲብ መሳእል ለለሓሉፉ፡ 
አንፋር ክምሰል ሳድፍ ድራሳት 
ለሐብር።

	 ምነ ኦሜገ-3 ለትነስእ 
ወለት አንሳይት ለኢትነስእ 
ወለት እብ 14% እብ ሰረጣን 
ጥብ ትደመዕ። ኦሜገ-3 ውላድ 
ተብዕንመ እብ ሰረጣን አምዓይት 
ወሰረጣን ፕሮስቴት እግል 
ኢልትደምዖ ሰድዮም።

	 ኦሜጋ-3 ድድ ለትፈናተ 
እንትሃባት ክምሰል ዳፌዕ እሙር 

ህለ።
	 አድማይነ ዲበ እንትሃብ 

ለብዲቡ ገሮብነ እብ ዋጅብ እግል 
ልብጸሕ ሰበት ሰዴነ እት ሐዮት 
ዶር ዐቢ ልተልሄ።

	 ሴላትነ ቻርጅ እግል 
ልውደው ገበይ ሰበት ፈቴሕ 
ሒለት ረክቦ።

	 ዲብ ዐቦት ሐንገል ዶር 
ዐቢ ሰበት ለአገዴ ምን ሕማማት 

መትረስዖት፡ መትሀናን፡ ወደቅጥ 
እግል ልዳፌዕ ቀድር።

	 ዓጭሞትትነ ሰበት 
ለአተርድ ዲብ  ወቅት ድግልነ 
እግል ኢነሐውን ሰዴነ።

ኦሜገ-3 አክል እሊ መንፍዐት 
ሐቆ ብዲቡ ለለአትሐዜነ ቅያስ 
አክልአይ ቱ ገብእ?

ትረከበ ምን ገብእ እት ሳምን 
ክልኤ ዶል ዓሰ መትመዋን 
ለአትሐዜ። ለትዳለ ኦሜገ-3 
ምን ፈርማሲ እንዴ ትዛቤነ እት 
አምዕል ሐቴ ግራም እግል ንንሰእ 
እንቀድር። እግል ሳረዮት ሕማም 
ሐቆ ገብአ ላተ እብ ሐኪም እግል 
ልትቀረር እግሉ ወጅብ። ከገድም፡ 
መናፍዕት ኦሚገ-3 እሊ ሐቆ 
ገብአ ዲብ ሙነትነ እግል ንሓብሩ 
ወንትአየስ እቡ ወጅብ።

መሐመድ ዳፍለ

ግብር ለተለዩ ሰወ አብካት፡ ሓጥጥ ዓኑድ መሳዋት
ሕርየትነ እብ ደምነ ረከብናሀ 

ወእብ ክርንነ አስበትናሀ። ደም ክልነ 
ሰቴት አንስ ኢትቤ ወተብዐት። 
ኬረ ሀዬ እግል ክልናቱ። ድሩር 
ወባይት እግል ለሀሌ አለቡ። ክልነ 
ምን ኬረ እግል ንትደረር ሀዬ እብ 
ቃኑን ክል ኤረትርያይ እት ገጽ 
ፍቴሕ ሰዋ ቱ። እሊ ፍቱሕ ለሀለ 
በክት አንሳት እግል ልትነፈዐ እቡ 
ወአምረን፡ ጥበበን ወሒለተን እት 
መዓል ገቢለን እግል ትውዐል 
ክሉ አጅህዘት ሕኩመት፡ ጀብሀት 
ወመሓብር ሸቄ ምንመ ሀለ፡ 
መሕበር ወጠን አዋልድ አንሳት 
ኤረትርየ ሀዬ አግደ ጾሩ እንዴ 
ወደዩ ራፍዑ ሀለ። እሊ መሕበር 
እት ሰነት 1979 ምን ልትአሰስ 
አስክ እለ እት መንበረት አንሳት፡ 
አፍካረን ወአፍካር ክሉ ሙጅተመዕ 
ተቅዪር ዐቢ እምጹእ ሀለ። 

መሕበር፡ እብ መናሰበት 34ይ 
ዒድ ሕርየት ጠዐም ሰርገሉ ምስል 
ገቢሉ እግል ለአዳውሩ እት አስመረ 
ዲብ ቃዐት መክተብ መርከዚ ናይለ 
መሕበር ናይ ፈረሕ ወአትዋያን 
ዐዙመት ክም ወደ፡ እተ ፍንቲት 
ጥብዐትነ ቃርኣሙ ሀሌኩም። 
አዜመ አተላላይ ናይለ እብ ፊልም 
ወሳይቂ ለትቀደመ ሄራር 10 ሰነት 
እት ዐማር እሊ ተሌቱ፡ ቅራአት 
በኪተት።

እብ እንሱስ ንዋይ መንበረት እብ እንሱስ ንዋይ መንበረት 
ዓይላት አትሐየሶትዓይላት አትሐየሶት

ደወርህ እንዴ ተወበየ እተየን 
እግል ለዓብየ እበ ፈግረ ኤታን፡ እት 
ክለን አቃሊም 750 አንሳይት ክል 
ዓይለት 25 ጩጩ እንዴ ተሀየበት 
ደወርህ እግል ተአንስስ ትሰዴት። 
መንበረት ብዝሓት ሀዬ ዳበረት።

ዐቦት እተይ መዐርዐቦት እተይ መዐር
እት ሐምስ አቅሊም እት 

መሕበር እግለ ትከምከመየ 
ምእት አንሳይት እግል ክል ምነን 
ክልክልኦት ቀፎ፡ 60 ሀዬ ቀፎ 
ሰሙይ፡ እብ ኖሰን እንዴ ሸቀየ 
እተየን አበርከተየ። ፈድል እብ 
ውዛረት ሐርስ ለተሀየበ ዕልም፡ 
ሰዳየት ኣላት ወንህብ እንሱስ ንህብ 
እት ለአስሐብብ ገይስ ሀለ።

ሰሉፍ ምን መአሰሰት መውል፡
አንሳት  ምን መአሰሰት ሰሉፍ 

ወኬለሎት (መውል) ነሰኣሀ ለሀለየ 
ሰልፈት እት ትወስክ ትመጽእ 
ሀለዮተ እሻረት ዐቦት መሻረከት 
አንሳት እት ተጃረት ወብዕድ 
ጋራት እቅትሳት እግል ልትነሰእ 
ቀድር። እትለን ለሐልፈየ 10 ሰነት 
43 አልፍ ወ38 አንሳይት እንዴ 
ትሰለፈየ እግል ኖሰን ወብዕዳም 
ሽቅል ከልቀየ። ምን እለን ለ10,133 
ልቼንሰተን ለመልከየ ሰብ መአሰሳት 
ተጃረት ላተን ዘባይን መአስሰት 
መውል ተን።

ዐለሞት ምህነት፡ዐለሞት ምህነት፡
መሕበር ምስል ሰብ ሽርከቱ 

እት ልትመቅረሕ ለትፈናተ ተእሂል 
ለሀይብ፡ እብ ፍንቱይ እግለ እብ ህዳይ 
ወውላድ ምህሮሀን ለአትካረመየ፡ 
ምህነት እንዴ ተዐለመየ ረሐን 

እግል ልቅደረ ልትጻገም። እትለን 
ለሐልፈየ 10 ሰነት 2,078 እብ 
ገበይ አዳላይ  ገሮብ ወሐንገል 
ጅነ ለትበኔ ሙነት(ዲ ኤም ኬይ)፡ 
ክያጠት ወጫራም ልባስ፡ ዑፉይ 
አትጋራም ነፍስ፡ ካልእ ደረጀት 
መእለመ (ፍዕሎ ልባስ)፡ ቃየሶት፡ 
ለጥም አሻም፡ ሽቅል ከላት፡ ትቅተቅ 
(ፍዕሎ)፡ ስፍየት ሸግዒት ጀለቦት ዓሰ፡ 
ሽቅየት ቀፎ ሰሙይ፡ ኮምፕዩተር፡ 
ስዋገት መካይን ምን ካልእ አስክ 
ራቤዕ ደረጀት ተዐለመየ። ብዝሓት 
ምን እለን እት ናይ ሕኩመት 
ልግበእ ወብሕተ መአሰሳት ሽቅል 
እንዴ ረክበየ እተየን እግል ልምለከ 
ቃድራት ሀለየ። ምነ በክት ተእሂል 
ለረክበየ 188 ምን ዴሽ ወውዛራት 
ለመጽአያ ምን ገብአየ መሕበር 
ወጠን አዋልድ አንሳት ኤረትርየ 
እት ክሉ ለአማድድ ክም ሀለ 
ለአርኤ።

ሕፍዘት ድዋር ወእቱ ለነብር 
ብዝሔ መክሉቅ ድዋር እግል 
ልትሐፈዝ ወአርደት እግል 
ኢትሸርሸር፡ ገሌ ምነ መሕበር ምስል 
ሰብ ሽርከቱ ለአግደዩ ወቀይ፦ እት 
ምዴርያት በሪኽ እት አዳላይ ሽፍር 
ጠቢዐት ለአተርገዘ 300 ነፈር 
ለሻረከው እቱ፡ እት 28 ዐዶታት 
ምዴርየት ሰረጀቀ፡ ገበይ አዳላይ 
ሽፍር ጠቢዐት ለኸስስ ተዕሊም 
እግል መዐልመት ተሀየበ። ለምህሮ 
ሐረስቶት እት ግራሆም ትነፈዐው 
እቡ። እት ምዴርየት ዔለበርዕድ 
ዐዶታት ደብረሲነ፡ ሽዕብ-ሰለበ 
ወኢረ ተሕታይ ማይ ወትርበት 
እግል ልትሐፈዝ መሕበር አንሳት 
ፈሬዕ ዐንሰበ ዲብ 30 ሄክታር 
120 ኪሎሜተር አሽረዐት እንዴ 
ትነደቀ፡ 4,368 m3 ክረረ (ቼክ 
ዳም) ትሸቀ፡ 22,560 እግል ሸትል 
ለገብእ ሕፈር ትዳለ ወ6,800 
ዕጨይ ትሸተለ።  

እት ምዴርየት ጋለነፍሒ 
እዳረት ደዋሒ ባርዳእ እበ 
መሕበር ናይ አ/ምግብ ለትዳለ 
31.8 ሄክታር፡ 127.2 ኪ.ሜ. 
አሽረዐት፡ 1500 መትር መከዐብ 
አክረት፡ 39.540 ሕፈር እንዴ 
ትዳለ ቀላሚጦስ አውሔ ወጌሶ 
ተከለ፡ ወሰኒ እንዴ ገምለ እግል 
ድዋራት ከዛን ማይ ነፍሒ መንዘር 
ግሩም ጋብእ ሀለ። እተ ሽቅል እብ 
መዕጸም ለሻረከየ 20 አንሳይት ሀዬ 
40 ቀፎ ዘበናይ ክም መትናየቲ 
እንዴ ተሀየበየ መፍርየት መዐር 
ጋብኣት ሀለየ።

ፈሬዕ አ/ግብለት ናይለ 
መሕበር እብ ዐዴብዛጌ፡ መረብ 01 
ወምዴርየት ድባርወ 25 ሄክታር 
አሽረዐት እት ምእት ኪሎሜተር 
ምዱድ ሀለ። ዎሮ አልፍ መትር 
መከዐብ ክርረ፡ 25,008 ሕፈር 
እንዴ ተሐፈረ ዕጨይ ቀላሚጦስ፡ 
ጎሞሮ፡ ሸዊት ሐጋይ ለልትበሀል 
ዕጨይ ትሸተለ እቱ። እት አ/ጋ/
በርከ ዲብ ማይ ቆቀሕ ወአይተረ 
ለልትበሀል ደዋሒ እብ አንፋር 
መሕበር 15 ሄክታር እት 60 
ኪሎሜተር ለትበነ አሽረዐት 

17,400 ሕፍረት እንዴ ትዳለየ 
ቅስለ፡ ቆግ፡ ሐኮ ጸዕደ ወሑድ 
ሐኮ ጸዕደ ወብዕድ ዕጨይ ትሸተለ 
ዲቡ።

እት ምዴርየት ግንደዕ ዲብ 
ነፋሲት እብ አንፋር መሕበር ፈሬዕ 
አ/ቅ/በ/ቀየሕ እት 30.5 ሄክታር 14 
ኪ.ሜ. አሽረዐት ትበነ። ስስ አልፍ 
ሕፈር ትዳለ ከጸሐት ወቀላሚጦስ 
‘ተከለ እቱ። እብ አፍራድመ እት 
450 ዓይለት 4,000 ዕጨይ ቡን 
ወጌሶ ትወዘዐ። እሊ እት ሕፍዘት 
ማይ ወትርበት ወሐፊዝ ድዋር 
ለገብአ፡ አዳላይ ሽፍር ጠቢዐት 
መትነፈዕ አርዛቅ በሐር፡ ግማመት 
እት መዓል ዐማር አውዐሎት፡ 
አቅዘሮት ርዝቅ ማይ ከርስ ምድር 
ዶሩ ቂመት ለተአስትህሉቱ። 
ለመሕበር ደሐን ምድር ወበሐር 
እንዴ አድመነ አስሐባብ ሰቦት 
እግል ልትከረዕ ወመደረትቲንቡር 
መትባዳል ጀው እግል ትትሀወን 
እብ ሕስር ዐቢ ሸቄ ሀለ። አንሳት 
እት ፊራሮ ገማል መሻረከተን 
ዛይደት ተ ሌጠ እንዴ ኢገብእ፡ 
እት ዐለሞት ወአፍዝዖትመ እት 
ሰፍ አወል እንረክበን። አንሳት እት 
መሕበረን ለሀሌት እለን መሻረከት 
አስክ 90 ምእታይት ባጽሐት 
ሀሌት። መሕበርመ እግለ እት 
ገማል ወሐርስ ዕጹማት አንፋሩ 
እግል ለአትናይት ምስል ውዛረት 
ሐርስ እንዴ ልትሳዴ እምበለ ናይ 
ሕበር ቀነብያተን ለአግመለየ፡ 
እግል ሸዐብ ለነፌዕ መባደራት 
ለነስአየ፡ መጎጎ አድሐነት ለሸቀየ 
ወእት ሕዮ መገጎ አድሐነት 
ለነፌዕ ዕጨይ እንዴ ፈረገየ እት 
ዐመል ለአርአየ፡ እት እት ነዘሞት 
ወአመቅርሖት ፊራሮታት ሕፍዘት 
ማይ ወትርበት ወሽቅል ገማል 
ዐዶታት ለአድመዐየ፡ መሰል ሰኔት 
እግል ጸረን ለገብአየ አንፋር 
መሕበር እግል ልትናየተ 142 
እብ ጣቀት ጸሓይ ለሸቄ ኣላት 
ክም ጀዋእዝ ሀበየን። 

ወራት ደሐን በሐር ወግንራሪበ፡ወራት ደሐን በሐር ወግንራሪበ፡
መሕበር ዲብ ሓሬነ፡ ዐኬሎ፡ 

ገልዐሎ፡ እት ተኪል ዕጨይ 
ሾረ፡ አዳላይ ሸረክ ዓሰ፡ ካረሮት 
መድዳንን በሐር ወተውዚዕ ጅላብ 
አግደ። እምበል እሊ ዕጨይ ሾረ 
ለብእቱ ግንራሪብ በሐር እት 
73 ሄክታር መዳንን ትሻረዐ 
ወዕጨይ ትሸተለ። ንኣይሽ ፋይበር 
ግላስ ለኑዐን 24 ጀልበት እብ 
ዝቤ እንዴ መጽአየ እት አንሳት 
ትወዘዐየ። ምስሉ ለገይስ ለትፈናተ 
ተእሂል ሀዬ ተሀየበ። ሸዐብ ነኣይሽ 
ዐሳታት(ወዚፍ) እት መዓል እግል 
ለአውዕል ወእብ ፍንቱይ አንሳት 
እተየን እግል ለዓብየ ተእሂል 
ተሀየበ።

እት በሐር ቀየሕ ልግበእ 
ወከዛናት እት ጀለቦት ወስነዕ ዓሰ 
ለሸቅየ በዘሐ ሀለዮተን ሰእየት 
ለለሀይብ ቱ። መሻረከት ወፈሀም 
አንሳት እት አዳላይ ወአስናይ 
ሸበከት ጀለቦት ዓሰ፡ አዳላይ 
ሙነት ዓሰ፡ አከቦት ወአይበሶት 

ወዚፍ እት ተዐቤ ትገይስ ሀሌት።
ሰልፈት እንዴ ረክበየ ጅላብ 

ለመልከየ፡ ሽቅል ለከልቀየ፡ ርዝቀን 
ለዓበየ ሕዳት ኢኮን። 

ከሐቅ መሳዋት እት ክሉ 
ወሳይቅ ወጠን እብ ቃኑን ንቁሽ 
ሀለ። ለትከተበት ሀዬ እብ ሽቅል 
እት አርድየት ትሰብት ሀሌት። 

መሳዋተ ምን ወክድ እት ወክድ 
ተአደምን ለሀሌት ኤረትርያይት 
በገ፡ ፍሬ እስትሽሃደ ወክድመተ 
ገብእ እት ሀለ፡ እብ ዐቢሁ ሀዬ 
ፍሬ ማርሒት ናይለ መርበየ 
እንዴ ኣመረት ለሄረረት ጀብሀት 
ሸዐብየት ወእበ ተአተላሌ ለሀሌት 
ሕኩመት ኤረትርያተ።

ኣድም አብሐሪሽ

ወጠንያይ ፈሪቅ ኮበሪት እግር፡ ሰልፋይት ትልህየ ምስንዮት ወዴወጠንያይ ፈሪቅ ኮበሪት እግር፡ ሰልፋይት ትልህየ ምስንዮት ወዴ

ሕሩይ ፈሪቅ ውላድ ኤረትርየ፡ 
ማሌ-ለሀ አትኒን ገጽ አልዕስር፡ ምስል 
ፈሪቅ ዱለት ኒጀር ናይ ምስንዮት 
ትልህየ እት ስታድዩም አስመረ 
ወደ። 

ኩሎም መተልህየት ምን ነዋዲ 
አቅሊም ምግብ፡ ለበዝሐው ምኖም 
ህዬ፡ ምን ፍረቅ ደንደን፡ በሐር ቀየሕ 
ወአተሕሪር ለሐረ ወጠንያይ ፈሪቅነ፡ 
ሐቆ ወቅት ረዪም ክእነ እድንያይ 
ትልህየ ወዴ ሰበት ሀለ፡ ተጅርበት 
ሰኔት ተ።  

ፈሪቅ ኒጀርመ፡ እብ አሳስ 
ውፋቅ ክልኢቱ ለፍረቅ፡ ናይ ቀበት 
ዐደ ምን ለትፈናተ ፍረቅ ኒጀር 
ለትፋገረው መተልህየት እንዴ ሐየበ 
ሰበት መጽአ፡ ለትልህየ አክል-ሕድ 
መቅደረት ለትረኤት እተ ዐለት። 
እት ሰልፋያት ዐስር ደቃይቅ እት 
ድማናይ እንክር ሜዳን ለትረከበት 

ሕር-ዝብጠት ምናተ እት መዓለ 
ለኢወዐለት ኩረት ለረክበ ፈሪቅ 
ኒጀር፡ እብ ክልኦት ርክን ክወር እንዴ 
ረክበ እት ጎል እግል ልበድለ ሑድ 
ኢትጻገመ፡ ምናተ ፈሪቅ ኤረትርያመ 
ቀሊል ይዐለ።  

እብ ሮሜል ዐብዱ፡ እብ ስምጥ 
ዓርደት ለትለአከት ሳሩክ ለትመስል 
ኩረት ፈሪቅ ኤረትርየ ሐቴ ምነ 

መትፈርጀት ምን ከራሲሆም 
ለሃረሰት ጀርቤት ዲብ ተዐሌ፡ 
መተልህየትነ ብሩዳም ሰበት ዐለው፡ 
እት ከጥ ድፈዕ ኒጀር ለዐለ መጣርቅ 
እንዴ ሐልፈው እግል ልትነፍዖ እቡ 
ላተ ኢደቅበው። ወእብሊ ለአወላይ 
ሾት ናይለ ትልህየ፡ እምበል ጎል 
ወንቅጠት 0-0 ፈግረው። 

እት ካልኣይ ሾትመ ፈሪቅ 
ኮበሪት እግር ኤረትርየ፡ ምነ ናይ 
አወላይ ሾት እንዴ ሐሶሰ ሜዳን 
ምንመ አቅበለ፡ እብ ፍንቱይ እብ 
ህጁማት ለእብ ንቁስ መተልህየት 
ኒጀር ለትረከበ ክወር ወአብካት ህዬ፡ 
እብ ትሉሉይ እት አፍያት ጎል ኒጀር 
ላቱ በጼሕ ዐለ።

ምናተ፡ መተልህየት ፈሪቅ 
ኤረትርየ፡ ተነጂቶም ላቶም አንፋር 
ፈሪቅ ኒጀር እንዴ ኢልትነዘሞ 
ለረክበዉ አብካት፡ እብ ዋጅብ 
ንፉዓም እቡ ምን ለዐሉ እዴ ለዓሊት 
እበ ወፈግረው ዐለው።  

እብ ፍንቱይ ዲብ ክሎሊት 
አፍያት ጎል ኒጀር መተልህየት ኒጀር 

ስወር - ክብሮም ጸሃዬስወር - ክብሮም ጸሃዬ

እርዩማም እት እንቶም ለረክበዉ 
ክወር ሰፋየት ትልህየ ወመፋሀመት 
ለሐግለ ከለትከሰረ ክወር ሌጣ 
ቱ። እተ ትመጽእ ትልህያሁ ፈሪቅ 
ኤረትርየ፡ እት ከጥ ህጁም ትልህየ 
ለልሀንድሶ ወመሊክ ኮበሪት ለቦም 
መተልህየት ተሓበረው ዲቦም ምን 
ገብእ፡ ጎል ክም ለአመጽኦ አኪድ 
ቱ። 

መተልህየት ኒጀርመ፡ እግል 
ሓርስ ኤረትርየ ክብሮም ሰለሙን 
ሑድ ኢጃረበው ዲቡ። አስክ ሕር 
ደርበት ጀዘ ለአድሐነ ክብሮም 
ላኪን፡ እብ ቀላል ለልሐሉፉ ይዐለ። 
ካልኣይ ሾትመ ጎል ምን ኢትረከበ 
ዲቡ፡ 0-0 ተመ።

ቀደም እለ ሩኩባም ለኢለአምሮ 
እሎም መተልህየት፡ እግል ጅግረ 
“ቻን” እት መዳሊት ሰበት ህለው፡ 
ኩሎም መተልህየቶም እት ቀበት 

ዐድ ለልተልሀው እንዴ ሐረው 
አሻረከው። እብ መሕበር ኮበሪት 
እግር አፍሪቀ ‘ካፍ’ ለልትነዘም 
ጅግራታት ‘ቻን’፡ ፕሮፌሽናል 
መተልህየት ለኢለአሻርክ ዎሮ ምን 
ጅግራታት ኮበሪት እግር አፍሪቃ 
ቱ።

እብ መናሰበት 34ይ ዒድ 
ሕርየት ኤረትርየ እተ ትነዘመት 
ጅግረ ለትዋጅሀው ክልኢቶም 
ፍረቅ፡ ዮም ምዕል አርቡዕመ ሳዐት 
አርበዕ አልዐስር ለትአነብት ካልኣይት 
ትልህያሆም ዲበ እግል ልትዋጅሆ 
ቱ።   

ሕሩይ ፈሪቅ ኤረትርየ፡ ፍረቅ 
አፍሪቀ ብዞሕ እንዴ ዐዝመ፡ እብ ናይ 
ምስንዮት ጅግራታት ትልህያሁ ምን 
ለአትሐሶሴ፡ ወእድንያይ ጅግራታት 
ናይ በረ እቱ ምን ሻርክ፡ ለሔሰ 
ተጃርብ ክም ወአከእለለ አኪድ ቱ።

ደውሪ ኮበሪት እግር ዐንሰበ፡ ካልኣይት ደውሪ ኮበሪት እግር ዐንሰበ፡ ካልኣይት 

ደውረት ጅግራታቱ ለአነብትደውረት ጅግራታቱ ለአነብት

እብ መናሰበት ወጠንያይ ጅግራታት ኮበሪት እግር ካስ ሕርየት እግል ገሌ 
ሳምኖታት እትኩሩም ለዐለ ሊግ ዐንሰበ ናይ ውላድ፡ ለሐልፈት ሰንብተ ዐባይ 
25 ማዮ ካልኣይት መርሐለት ጅግራታቱ አንበተ።

እሰልፍ ፍረቅ ዐንሰበ ወሳሕል ተልሀው። ደውሪ ኮበሪት እግር ዐንሰበ ዋሌ 
ለጸንሐ ፈሪቅ ዐንሰበ፡ እት ቀበት 10 ደቂቀት ጎል ሰበት ኣተው፡ ፋሽ ዛይድ 
ረክበው። ፈሪቅ ሳሕል ቀደም ዕርፍ ለአተ ዲቦም ጎል እግል ለዓድሎ ሰበት 
ኢቀድረ፡ ቅሉባም እት እንቶም ዕርፍ ፈግረው። እት ካልኣይ ሾትመ ጎል ሰበት 
ኢትወሰከ ለትልህየ 1-0 ተመት።  

ለካልኣይት ትልህየ ፍንጌ አልነስር ወገዛ-ባንደ ገብአት። እት 17ይት ደቂቀት 
ፈሪቅ ገዘባንደ ጎል ሰበት ሰጀለው፡ ሕሳል ሜርሒት ጸብጠው። አልነስርመ እት 
ቅሩባይ ምን ተሚን አወላይ ሾት ጎል ሰበት ኣተው፡ 1-1 ለትልህየ አስክ ዕርፍ 
አተጅሀት።

እት ካልኣይ ሾት ትልህያሆም ለነዘመው አልተሕሪር ኢትቀደረው፡ እት 
55፡ 67 ወ73 ደቂቀት ሰለስ ጎል እንዴ ወሰከው፡ ምን ግረ እንዴ ትፈርገጸው 
4-1 ቀልበው።

ፕሪመር ሊግ እት ናይ ደንጎበ 38ፕሪመር ሊግ እት ናይ ደንጎበ 38ይትይት ሳምንቱ ሳምንቱ
ለድቁብ ፍረቅ ዱለት እንግሊዝ 

- ፕሪመር ሊግ እተ ሐልፈ ሰነብት፡ 
ለናይ ደንጎበ ትልህያታት ካስለ 
ደውሪ እግል አትአማር ትልህያታቱ 
ዋዲ ዐለ።

እለ 38ይት ወናይ ደንጎበ 
ሳምን ምውስም ኮበሪት እግር 
2024/2025 እት ታሪክ 
ፕሪመርሊግ እምር ተ። ሰበቢ 
ህዬ፡ ሰነት እብ ግዲደ ገብእ 
ለዐለ ትልህያታት እበ ሀረሚት 
እሊ ትልህያታት ለነስኦ ወዲብ 
ሻምፕዮንስሊግ ለልትዐደው ሰበት 
ለአከትም። 

 ቦርንማውዝ እግል 
ሌሴስተርሲቲ2-0፡ ማንቼስተር 
ሲቲ እግል ፉልሃም 2-0፡ ቼልሲ 
እግል ኖቲንግሃም ፎሬስት 1-0፡ 
ምንቼስተር ዩናይትድ እግል 
አስቶን ቪለ 2-0፡ አርሰናል እግል 

ሳውዛምፕተን 2-1፡ ኤቨርተን 
እግል ኒውካስል 1-0፡ ዌስትሃም 
እግል ኢፕስዊች 3-1፡ ብራይተን 
እግል ቶተንሃም 4-1 እት ቀልቦ፡ 
ክሪስታል ፓላስ ወሊቨርፑል 1-1፡ 
ዎልቭስ ወብሬንትፎርድ 1-1 
ትፈናተው። 

ወእብሊ ሊቨርፑል እብ 84 
ንቅጠት ሀርመ 
ፕሪመርሊግ እትለ 
ሰነት እት ገብእ፡ 
ደርቡ አርሰናል 
እብ 74 ንቅጠት፡ 
ማንሲቲ እብ 71 
ንቅጠት፡ ቼልሲ 
እብ 69 ንቅጠት 
ወኒውካስል እብ 
66 ንቅጠት ደርብ 
ሕድ ህለው።

እትሊ ናይ ዮም ዓመት 
ትልህያታት ፕሪመርሊግ፡ 
ሊቨርፑል ምን ሰልፉ ዋሌ እንዴ 
ዐለ፡ አክለ ሸአገዉተ ንቀጥ ዲብ 
ወስክ፡ እብ ለትወቀለት እዴ 
ሻምፕዮን ጋብእ ሀለ። ገሌሁ ፍረቅ 
ክም ሳውዛምፕተን፡ ሌሴስተር ሲቲ 
ወኤፕስዊች ገጹ ተሐት ዲብ 
ካልኣይ ዲቪዝዮን ብሪጣንየ ዲብ 
ለአቀብል፡ ሳንደርላንድ፡ ሊድስ 
ወበርንልይ ህዬ እት ፕሪመርሊግ 
ሰነት ዮም ዓመት ሑቡራም 
ህለው።

ፈሪቅ ቼልሲ እተ ማሌ-ለሀ 
ኖቲንግሃም 1-0 ለቀልበ እተ 
ትልህየ፡ ዲብ ሻምፕዮንስሊግ 
ለትሓልፉ ንቅጠት ሰበት ትሰጀለት 
እሉ፡ እት ፈረሕ እስሙን ሀለ። 
ፈሪቅ አርሰናልመ እተ ክምሰልሀ።



1212ገጽገጽ1818ይትይት ሰነት ዕልብ 23 ሰነት ዕልብ 23 አርቡዕ 28 ማዮ 2025አርቡዕ 28 ማዮ 2025

መርበይነ ድርዕነ!
እሕትፋል ዒድ ሕርየት 24 ማዮ 2025

አስመረ

ስወር

